
ການກະກຽມກ່ອນອົດອາຫານ

ເປັນຫຍັງຈຶ່ງອົດອາຫານ?
ການອົດອາຫານເປັນເຄື່ອງມືຝ່າຍຈິດວິນຍານທີ່ພຣະເຈົ້າໃຊ້ເພື່ອເສີມຂະຫຍາຍອານາຈັກຂອງພຣະອົງ 

ແລະ ປ່ຽນຈຸດໝາຍປາຍທາງຂອງປະເທດ, ກະຕຸ້ນການຟື້ນຟູ ແລະ ນໍາໄຊຊະນະມາສູ່ຊີວິດພວກເຮົາ. 

ຄຣິສຕະຈັກ ເອຟເວຣີ ເນເຊິນ ແລະ ພັນທະກິດໄວໜຸ່ມ ເລີ່ມຕົ້ນປີໃໝ່ດ້ວຍການອະທິຖານ ແລະ 

ອົດອາຫານ ເປັນເວລາ 5 ມື້ ເພື່ອຖ່ອມຕົວລົງຕໍ່ພຣະພັກພຣະເຈົ້າ, ຊຳລະຕົນໃຫ້ສະອາດຕໍ່ໜ້າພຣະອົງ

ເພື່ອກະກຽມຕ້ອນຮັບປີໃໝ່ ແລະ ໄວ້ວາງໃຈໃນການຜ່ານຜ່າທີ່ພຣະເຈົ້າຈະຊົງນຳໃຫ້ເກີດຂຶ້ນ.


ພຣະເຢຊູອົດອາຫານ.


ຕໍ່ມາພຣະວິນຍານໄດ້ນຳພຣະເຢຊູເຈົ້າເຂົ້າໄປໃນຖິ່ນແຫ້ງແລ້ງກັນດານເພື່ອໃຫ້ມານຮ້າຍທົດລອງ. 

ຫຼັງຈາກອົດອາຫານໄດ້ສີ່ສິບວັນສີ່ສິບຄືນແລ້ວພຣະເຢຊູເຈົ້າກໍຢາກອາຫານ.  ມັດທາຍ 4:1–2


ແລ້ວພຣະເຢຊູເຈົ້າກໍໄດ້ກັບຄືນມາແຂວງຄາລີເລ ດ້ວຍຣິດອຳນາດຂອງພຣະວິນຍານບໍຣິສຸດເຈົ້າ  

ຂ່າວເລື່ອງຂອງ ພຣະອົງໄດ້ຊ່າລືໄປທົ່ວຂົງເຂດນັ້ນ.  ລູກາ 4:14


ພຣະເຢຊູຮູ້ວ່າພຣະອົງຕ້ອງການຄວາມເຂັ້ມແຂງຝ່າຍຈິດວິນຍານໃນການດຳເນີນພັນທະກິດເພື່ອເຕີມ

ເຕັມພຣະປະສົງຂອງພຣະບິດາ. ການອົດອາຫານເຮັດໃຫ້ຝ່າຍຈິດວິນຍານຂອງເຮົາເຂັ້ມແຂງ ແລະ 

ກະກຽມເຮົາເພື່ອເຮັດພັນທະກິດຂອງພຣະເຈົ້າ. 


ການອົດອາຫານແມ່ນສະແດງເຖິງຄວາມຖ່ອມຕົວ ແລະ ການຊຳລະຕົນໃຫ້
ສະອາດ.


ຢູ່ທີ່ນັ້ນໃກ້ຫ້ວຍອາຮາວາຂ້າພະເຈົ້າໄດ້ອອກຄຳສັ່ງໃຫ້ທຸກຄົນຖືສິນອົດອາຫານ ແລະ ຖ່ອມຕົວລົງ     

ຕໍ່ໜ້າພຣະເຈົ້າ ຂອງພວກເຮົາ ເພື່ອຂໍໃຫ້ພຣະອົງນຳພາໃນການເດີນທາງ ແລະ ໃຫ້ປົກປັກຮັກສາ ພວກ

ເຮົາພ້ອມທັງລູກໆຂອງ ພວກເຮົາ ແລະ ເຄື່ອງຂອງທັງໝົດທີ່ພວກເຮົາມີຢູ່. ເອຊະຣາ 8:21


ເມື່ອພວກເຮົາຖ່ອມຕົວລົງດ້ວຍການອະທິຖານ ແລະ ອົດອາຫານ ເຮົາກໍຈະໄດ້ພົບພຣະຄຸນຂອງພຣະເຈົ້າ 

ແລະ ຫຍັບເຂົ້າໃກ້ພຣະອົງຫຼາຍຂຶ້ນ.

ການອົດອາຫານຊ່ວຍໃຫ້ພວກເຮົາສຳພັດເຖິງພຣະວິນຍານບໍລິສຸດ.


ຂະນະທີ່ພວກພີ່ນ້ອງກຳລັງນະມັດສະການອົງພຣະຜູ້ເປັນເຈົ້າ ແລະ ຖືສິນອົດອາຫານຢູ່ນັ້ນ        

ພຣະວິນຍານ ບໍຣິສຸດເຈົ້າໄດ້ບອກກັບພວກເພິ່ນວ່າ, “ຈົ່ງຄັດເອົາບາຣະນາບາກັບໂຊໂລໄວ້ໃຫ້ເຮົາ

ສຳລັບພາລະກິດ ທີ່ເຮົາໄດ້ເອີ້ນ ໃຫ້ພວກເຂົາເຮັດນັ້ນ.” ກິດຈະການ 13:2


ເມື່ອເຮົາປະຕິເສດຄວາມຕ້ອງການໂດຍທຳມະຊາດຂອງຝ່າຍໂລກ, ເຮົາກໍຈະກາຍເປັນຄົນທີ່ສາມາດ

ສຳພັດສຽງຂອງພຣະເຈົ້າໄດ້ໄວ. ແລ້ວເຮົາກໍສາມາດຈົດຈໍ່ຢູ່ທີ່ພຣະເຈົ້າ ແລະ ຍອມຈຳນົນຕໍ່ພຣະປະສົງ

ຂອງພຣະອົງຫຼາຍຂຶ້ນ.


ການອົດອາຫານນຳມາເຖິງການຟື້ນຟູ.


12 ປະຊາຊົນ​ຂອງ​ເຈົ້າ​ຈະ​ສ້າງ​ສິ່ງ​ທີ່​ຮົກຮ້າງ​ເພພັງ​ແຕ່​ດົນນານ​ຂຶ້ນໃໝ່ ຄື​ສ້າງ​ຂຶ້ນ​ໃໝ່​ຢູ່​ໃນ​ບ່ອນ​ທີ່​ມີ   

ຮາກຖານ​ເດີມ. ເຈົ້າ​ຈະ​ເປັນ​ທີ່​ຮູ້ຈັກ​ໃນ​ຖານະ​ປະຊາຊົນ ຜູ້​ທີ່​ສ້າງ​ກຳແພງ​ເມືອງ​ຂຶ້ນ​ໃໝ່ ຜູ້​ທີ່​ສ້າງ

ບ້ານເຮືອນ​ທີ່​ຮົກຮ້າງ​ເພພັງ​ຂຶ້ນ​ໃໝ່. ເອຊາຢາ 58:12


ປະຫວັດສາດທີ່ຜ່ານມາພຣະເຈົ້າໄດ້ນໍາເອົາການຟື້ນຟູ ແລະ ປົດປ່ອຍປະເທດອອກຈາກການທໍາລາຍ

ດ້ວຍການອະທິຖານ ແລະ ອົດອາຫານ. ການອົດອາຫານຊ່ວຍໃຫ້ພວກເຮົາມີກຳລັງໃນການອະທິຖານ 

ແລະ ວິງວອນຕໍ່ພຣະເຈົ້າ.


ການອົດອາຫານເຮັດໃຫ້ມີສຸຂະພາບດີ.


ການອົດອາຫານສາມາດຊ່ວຍລ້າງລະບົບຍ່ອຍອາຫານຂອງເຮົາຈາກສານພິດ. ນອກຈາກນີ້, ແພດຍັງ

ແນະນຳວ່າ ການອົດອາຫານສາມາດປິ່ນປົວອາການແພ້ ແລະ ພະຍາດບາງຊະນິດໄດ້. ການມີວິໄນໃນ

ການອົດອາຫານສາມາດທໍາລາຍພຶດຕິກຳທີ່ບໍ່ດີໃນຊີວິດຂອງເຮົາໄດ້.


ວາງແຜນການອົດອາຫານຂອງເຈົ້າ

ແລ້ວໂຢຊວຍກໍໄດ້ສັ່ງປະຊາຊົນວ່າ, “ຈົ່ງຊຳລະຕົນໃຫ້ບໍຣິສຸດ ເພາະມື້ອື່ນພຣະເຈົ້າຢາເວຈະເຮັດການ

ອັດສະຈັນ ໃນທ່າມກາງພວກເຈົ້າ.” ໂຢຊວຍ 3:5


ອະທິຖານ - ຈົ່ງໃຊ້ເວລາອ່ານພຣະຄຳພີກອ່ນມື້ອົດອາຫານ. ອະທິຖານຂໍການຊົງນຳຈາກພຣະວິນຍານ
ບໍລິສຸດ. ຈົ່ງຂຽນເປົ້າໝາຍຄວາມເຊື່ອ ແລະ ຄຳອະທິຖານເພື່ອຄອບຄົວ, ໝູ່ເພື່ອນ, ຄຣິສຕະຈັກ ແລະ 
ປະເທດຂອງເຈົ້າ.


ປະຕິຍານຕົນ - ອະທິຖານເລືອກປະເພດຂອງການອົດອາຫານ ແລະ ປະຕິຍານຕົນວ່າຈະເຮັດແບບນັ້ນ
ກ່ອນລ່ວງໜ້າ. ຂໍພຣະຄຸນຈາກພຣະເຈົ້າເພື່ອຊ່ວຍໃຫ້ເຈົ້າເຮັດໃນສິ່ງທີ່ໄດ້ຕັດສິນໃຈໄວ້.

ປະຕິບັດ - ເລີ່ມຮັບປະທານອາຫານໃຫ້ໜ້ອຍລົງກ່ອນຮອດມື້ອົດອາຫານ. ຈົ່ງຫຼີກລ້ຽງອາຫານທີ່ມີທາດ
ນຳ້ຕານ ແລະ ໄຂມັນສູງ. ຈົ່ງຊອກຫາຄູ່ອະທິຖານເພື່ອໜູນໃຈກັນ ແລະ ກັນ.


ໝາຍເຫດ: ຈົ່ງປຶກສາແພດກ່ອນຖ້າເຈົ້າກຳລັງຖືພາ ຫຼື ກິນຢາປົວພະຍາດ. ຖ້າຮ່າງກາຍ
ເຈົ້າບໍ່ພ້ອມໃນການອົດອາຫານຈົນໝົດອາທິດ, ເຈົ້າສາມາດເລືອກທາງທີ່ເໝາະສົມສຳລັບ
ເຈົ້າໄດ້.


ໃນລະຫວ່າງອົດອາຫານ

ຝ່າຍພຣະອົງກໍຊົງຕອບວ່າ, “ມີຄຳຂຽນໄວ້ໃນພຣະຄຳພີວ່າ ‘ມະນຸດຈະບໍ່ລ້ຽງຊີວິດດ້ວຍອາຫານ     

ສິ່ງດຽວ,  ແຕ່ລ້ຽງດ້ວຍພຣະຄຳທຸກຂໍ້ທີ່ອອກມາຈາກພຣະໂອດຂອງພຣະເຈົ້າ’. ມັດທາຍ 4:4


ສຸມໃສ່ - ແບ່ງເວລາໃນການເຂົ້າເຝົ້າດ່ຽວ. ກຽມພ້ອມທີ່ຈະຕອບຮັບກັບພຣະຄຳຂອງພຣະເຈົ້າ ແລະ 
ການຊົງນຳຂອງພຣະວິນຍານບໍລິສຸດ.


ອະທິຖານ - ເຂົ້າຮ່ວມຄ່ຳຄືນແຫ່ງການອະທິຖານໃນຄຣິສຕະຈັກ. ອະທິຖານເພື່ອຄອບຄົວ,    
ຄຣິສຕະຈັກ, ສິດຍາພິບານ, ຊົນຊາດ, ໂຮງຮຽນ ແລະ ຜູ້ຮັບໃຊ້ ຈາກປະເທດອື່ນ ໃນຊ່ວງອົດອາຫານ.


ເຕີມເຕັມ - ອ່ານພຣະຄຳພີ ແລະ ອະທິຖານ. ດື່ມນຳ້ໃຫ້ຫຼາຍທີ່ສຸດ ແລະ ພັກຜ່ອນໃຫ້ພຽງພໍ. ກຽມພ້ອມ
ທີ່ຈະຮັບມືກັບການປ່ຽນແປງຂອງຮ່າງກາຍທີ່ອ່ອນແອ ແລະ ການລົບກວນອາລົມຈິດໃຈ ບໍ່ວ່າຈະ
ເປັນຄວາມອົດທົນ ແລະ ອາລົມເສຍງ່າຍ.


ການສິ້ນສຸດການອົດຫານ

ນີ້ແຫຼະເປັນຄວາມແນ່ໃຈທີ່ເຮົາທັງຫລາຍມີຢູ່ຕໍ່ພຣະອົງຄືຖ້າພວກເຮົາທູນຂໍສິ່ງໃດທີ່ເປັນຕາມ         

ນໍ້າພຣະໄທຂອງ ພຣະອົງ ພຣະອົງກໍຊົງໂຜດຟັງພວກເຮົາ. ແລະຖ້າເຮົາທັງຫຼາຍຮູ້ວ່າພຣະອົງ ຊົງ

ໂຜດຟັງແລ້ວ ເມື່ອພວກເຮົາທູນຂໍ ສິ່ງໃດພວກເຮົາຈຶ່ງຮູ້ວ່າພວກເຮົາໄດ້ຮັບສິ່ງທີ່ພວກເຮົາ ຂໍຈາກ

ພຣະອົງນັ້ນ. 1 ໂຢຮັນ 5:14-15


ກິນ - ຫຼຸດປະລິມານອາຫານລົງເທື່ອລະໜ້ອຍ. ຮ່າງກາຍຕ້ອງການເວລາປັບຕົວໃນການອົດອາຫານ.                      
ເລີ່ມຕົ້ນກິນໝາກໄມ້, ດື່ມນໍ້າໝາກໄມ້ ຫຼື ສະລັດ ແລະ ກິນຜັກຫຼາຍຂຶ້ນ. ກິນອາຫານໃນປະລິມານໜ້ອຍ
ໃນແຕ່ລະຄາບ.


ອະທິຖານ - ຢ່າຍອມແພ້ໃນການອະທິຖານ! ໄວ້ວາງໃຈໃນຄວາມສັດຊື່ ແລະ ເວລາຂອງພຣະເຈົ້າ.       
ຈົ່ງເຊື່ອໝັ້ນວ່າພຣະເຈົ້າຈະຕອບຄຳອະທິຖານຂອງເຈົ້າ. 

ການອັດສະຈັນ: ໃຫ້ພຣະນາມຂອງພຣະເຈົ້າເປັນທີ່ຮູ້ຈັກ 4



ແຜນການອົດອາຫານຂອງຂ້ອຍ

ມື້ທີ 1

☐ ດື່ມນ້ຳຢ່າງດຽວ           ☐ ກິນຂອງເຫຼວຢ່າງດຽວ           ☐ ກິນເຂົ້າຄາບດຽວ            ☐ ອື່ນໆ:

☐ ເຂົ້າຮ່ວມການອະທິຖານ: 

ມື້ທີ 2

☐ ດື່ມນ້ຳຢ່າງດຽວ           ☐ ກິນຂອງເຫຼວຢ່າງດຽວ           ☐ ກິນເຂົ້າຄາບດຽວ            ☐ ອື່ນໆ:

☐ ເຂົ້າຮ່ວມການອະທິຖານ::

ມື້ທີ 3

☐ ດື່ມນ້ຳຢ່າງດຽວ           ☐ ກິນຂອງເຫຼວຢ່າງດຽວ           ☐ ກິນເຂົ້າຄາບດຽວ            ☐ ອື່ນໆ:

☐ ເຂົ້າຮ່ວມການອະທິຖານ:


ມື້ທີ 4

☐ ດື່ມນ້ຳຢ່າງດຽວ           ☐ ກິນຂອງເຫຼວຢ່າງດຽວ           ☐ ກິນເຂົ້າຄາບດຽວ            ☐ ອື່ນໆ:

☐ ເຂົ້າຮ່ວມການອະທິຖານ:


ມື້ທີ 5

☐ ດື່ມນ້ຳຢ່າງດຽວ           ☐ ກິນຂອງເຫຼວຢ່າງດຽວ           ☐ ກິນເຂົ້າຄາບດຽວ            ☐ ອື່ນໆ:

☐ ເຂົ້າຮ່ວມການອະທິຖານ:

ເຮົາບອກພວກເຈົ້າອີກວ່າ, ເມື່ອໃດສອງຄົນໃນພວກເຈົ້າຮ່ວມໃຈກັນຂໍສິ່ງໃດສິ່ງໜຶ່ງເທິງແຜ່ນດິນໂລກນີ້ 

ພຣະບິດາເຈົ້າ ຂອງເຮົາຜູ້ຊົງສະຖິດຢູ່ໃນສະຫວັນຈະເຮັດໃຫ້ເປັນໄປຕາມນັ້ນ. ມັດທາຍ 18:19


ຄູ່ຮ່ວມອະທິຖານ:  _______________________________________________ 

ການອັດສະຈັນ: ໃຫ້ພຣະນາມຂອງພຣະເຈົ້າເປັນທີ່ຮູ້ຈັກ 5



ຂ້າພະເຈົ້າຂອບຄຸນພຣະເຈົ້າສຳລັບ . . .

ການຕອບຄຳອະທິຖານ


ຈົ່ງຂຽນຈຸດເດັ່ນ, ການຕອບຄຳອະທິຖານ ແລະ ບົດຮຽນທີ່ເຈົ້າໄດ້ຮຽນໃນປີ 2022.


ການອັດສະຈັນ: ໃຫ້ພຣະນາມຂອງພຣະເຈົ້າເປັນທີ່ຮູ້ຈັກ 6



ໃນປີ 2023 ຂ້າພະເຈົ້າຈະສະແຫວງຫາ     
ພຣະເຈົ້າ ແລະ ໄວ້ວາງໃຈພຣະອົງສຳລັບ...

ເປົ້າໝາຍຄວາມເຊື່ອສ່ວນຕົວ

ການຟື້ນຟູຝ່າຍຈິດວິນຍານ • ການຮັກສາຮ່າງກາຍ • ຄວາມຈະເລີນຮັ່ງມີ • ຄວາມເອື້ອເຟື້ອເພື່ອແຜ່

ຄອບຄົວຂອງຂ້ອຍ

ການຟື້ນຟູຄວາມສຳພັນ • ຄວາມລອດພົ້ນຂອງຄອບຄົວ


ການຮຽນ ຫຼື ວຽກງານຂອງຂ້ອຍ

ຄວາມດີເລີດ • ການເລື່ອນຊັ້ນຕຳແໜ່ງ


ວຽກງານຮັບໃຊ້ຂອງຂ້ອຍ

ການເຕີບໃຫຍ່ຂອງກຸ່ມນ້ອຍ • ຄວາມລອດພົ້ນຂອງເພື່ອນຮ່ວມງານ, ໝູ່ເພື່ອນ, ຫົວໜ້າ 

ການອັດສະຈັນ: ໃຫ້ພຣະນາມຂອງພຣະເຈົ້າເປັນທີ່ຮູ້ຈັກ 7



ຂ້າພະເຈົ້າຂໍປະຕິຍານຕົນເພື່ອອະທິຖານໃຫ້...

ຊື່ 	 	                    ຄຳອະທິຖານ 

ການອັດສະຈັນ: ໃຫ້ພຣະນາມຂອງພຣະເຈົ້າເປັນທີ່ຮູ້ຈັກ 8



ຂ້າພະເຈົ້າຂໍປະຕິຍານຕົນທີ່ຈະອະທິຖານເພື່ອ...

ຄຣິສຕະຈັກຂອງຂ້ອຍ

ຜູ້ນຳໃນຄຣິສຕະຈັກ • ການຈັດຕຽມ • ວຽກງານການສ້າງສາວົກ


ຊຸມຊົນຂອງຂ້ອຍ

ໂຮງຮຽນ • ການຟື້ນຟູຝ່າຍຈິດວິນຍານ • ການເຕີບໂຕຂອງເສດຖະກິດ • ວຽກງານສັງຄົມ


ປະເທດຂອງຂ້ອຍ

ອຳນາດການປົກຄອງ • ການຟື້ນຟູຝ່າຍຈິດວິນຍານ • ການເຕີບໂຕຂອງເສດຖະກິດ • ສັນຕິສຸກແລະ
ຄວາມເປັນລະບຽບ


ການອັດສະຈັນ: ໃຫ້ພຣະນາມຂອງພຣະເຈົ້າເປັນທີ່ຮູ້ຈັກ 9



ຄຳນຳ


ຈຸດປະສົງ

ກິດຈະການ 1: 5-8


5 ໂຢຮັນ​ໄດ້​ໃຫ້​ພວກເຈົ້າ​ຮັບ​ບັບຕິສະມາ​ດ້ວຍ​ນໍ້າ, ແຕ່​ໃນ​ບໍ່​ເທົ່າ​ໃດ​ວັນ​ຕໍ່ໄປນີ້ ພວກເຈົ້າ​ຈະ​ໄດ້​ຮັບ

ບັບຕິສະມາ ດ້ວຍ​ພຣະວິນຍານ​ບໍຣິສຸດເຈົ້າ.” 6 ເມື່ອ​ພວກ​ອັກຄະສາວົກ​ມາ​ເຕົ້າໂຮມ​ກັນ ເພື່ອ​ພົບ

ພຣະເຢຊູເຈົ້າ ພວກເພິ່ນ​ຈຶ່ງ​ຖາມ​ພຣະອົງ​ວ່າ, “ຂ້າແດ່​ພຣະອົງເຈົ້າ ພຣະອົງ​ຈະ​ໃຫ້​ຊົນຊາດ

ອິດສະຣາເອນ​ໄດ້​ຮັບ​ອຳນາດ​ຄືນ​ໃນ​ເວລາ​ນີ້​ບໍ?” 7 ພຣະເຢຊູເຈົ້າ​ຊົງ​ຕອບ​ພວກເພິ່ນ​ວ່າ, “ບໍ່ແມ່ນ​ໜ້າທີ່

ຂອງ​ພວກເຈົ້າ ທີ່​ຈະ​ຮູ້​ເວລາ ຫລື​ຍາມ​ກຳນົດ ຊຶ່ງ​ພຣະບິດາເຈົ້າ​ໄດ້​ຊົງ​ຕັ້ງ​ໄວ້ ດ້ວຍ​ສິດ​ຂອງ​ພຣະອົງ

ເອງ. 8 ແຕ່​ເຈົ້າ​ທັງຫລາຍ​ຈະ​ໄດ້​ຮັບ​ພຣະຣາຊທານ​ຣິດເດດ ເມື່ອ​ພຣະວິນຍານ​ບໍຣິສຸດເຈົ້າ ຈະ​ສະເດັດ

ມາ​ເທິງ​ພວກເຈົ້າ ແລະ​ພວກເຈົ້າ​ຈະ​ເປັນ​ພະຍານ​ໃຫ້​ແກ່​ເຮົາ ໃນ​ນະຄອນ​ເຢຣູຊາເລັມ ຕະຫລອດ​ທົ່ວ

ແຂວງ​ຢູດາຍ ກັບ​ແຂວງ​ຊາມາເຣຍ ແລະ​ຈົນເຖິງ​ທີ່ສຸດ​ປາຍ​ແຜ່ນດິນ​ໂລກ.”


ພຣະຄຳເພີ່ມຕື່ມ:  ມັດທາຍ 28:16-20; ເຢເຣມີຢາ 32:27; ລູກາ 18:27


ກິດຈະການ 1:6-11 ມັກຖືກອ້າງອີງວ່າເປັນປະໂຫຍກຫຼັກຂອງພຣະຄຳ ກິດຈະການ ທີ່ເປັນພື້ນຖານຂອງ
ພຣະຄຳກິດຈະການທັງໝົດ. ເນື້ອຫາຫຼັກທີ່ເຫັນໃນພຣະຄຳຕອນນີ້ສືບຕໍ່ເກີດຂຶ້ນເລື້ອຍໆໃນພຣະຄຳ
ກິດຈະການເຊັ່ນ ພຣະວິນຍານບໍລິສຸດໃຫ້ລິດອຳນາດ, ນຳພາ ແລະ ຊີ້ນຳປະຊາຊົນຂອງພຣະເຈົ້າໃນການ
ເສີມສ້າງລາຊະອານາຈັກຂອງພຣະເຈົ້າ. ໃນ ມັດທາຍ 28, ພຣະເຢຊູໄດ້ໃຫ້ລິດອຳນາດແກ່ສາວົກຂອງ
ພຣະອົງຜ່ານພຣະມະຫາບັນຊາວ່າ, ‘ຈົ່ງອອກໄປ ແລະ ສ້າງສາວົກ ເຮັດໃຫ້ຄົນທຸກຊົນຊາດກາຍເປັນ
ລູກສິດ,’ ແຕ່ໃນ ກິດຈະການ 1:8 ພຣະອົງໄດ້ປະທານລິດເດດໃຫ້ກັບພວກເຂົາເພື່ອຊ່ວຍໃນການເຮັດ
ພັນທະກິດໃຫ້ສຳເລັດ.


ໃນພຣະຄຳພີເດີມ, ພຣະວິນຍານຂອງພຣະເຈົ້າຈະມາສະຖິດກັບປະຊາຊົນຂອງພຣະອົງໃນເວລາທີ່
ເຈາະຈົງເພື່ອເຮັດການອັດສະຈັນ ແລະ ກໍສະເດັດອອກຈາກຄົນນັ້ນ. ແຕ່ຫຼັງຈາກການອັດສະຈັນທີ່
ພຣະເຢຊູຄຣິສໄດ້ຟື້ນຄືນພຣະຊົນໃນພຣະຄຳພີໃໝ່, ພຣະວິນຍານໄດ້ສະຖິດຢູ່ກັບສາວົກຢ່າງຖາວອນ. 
ພຣະວິນຍານບໍລິສຸດຖືກສົ່ງມາໃຫ້ສະຖິດຢູ່ກັບຜູ້ເຊື່ອທຸກຄົນ.


ຜ່ານຂອງປະທານຝ່າຍພຣະວິນຍານບໍລິສຸດ, ພຣະເຢຊູໄດ້ປະທານລິດເດດອຳນາດອັດສະຈັນໃຫ້ກັບ
ສາວົກເພື່ອເປັນພິຍານ ແລະ ດຳລົງຊີວິດເພື່ອຖວາຍກຽດແດ່ພຣະອົງ.

ເລື່ອງລາວຕ່າງໆທີ່ພວກເຮົາເຫັນໃນພຣະຄຳ ກິດຈະການ ເຕັມໄປດ້ວຍການອັດສະຈັນຫຼາຍຢ່າງ. ມີຣຽມ 
ເວັບສເຕີ້ ນິຍາມາ ການອັດສະຈັນແມ່ນການສຳແດງຂອງພຣະເຈົ້າໃນມະນຸດ. ພຣະເຈົ້າຍັງຊົງສຳແດງ
ການອັດສະຈັນຂອງພຣະອົງຈົນເຖິງປະຈຸບັນນີ້. ພຣະອົງຍັງອະນຸຍາດໃຫ້ມີການອັດສະຈັນເພື່ອເປັນ
ພິຍານຄວາມຈິງໃນການປະກາດຂ່າວປະເສີດ. ພຣະອົງສຳແດງລິດເດດຂອງພຣະອົງເພື່ອສະແດງ
ຄວາມຮັກຂອງພຣະອົງແກ່ທຸກຄົນທີ່ເປັນປະຊາຊົນຂອງພຣະອົງ, ຜ່ານພວກເຂົາ ແລະ ເພື່ອຄົນທົ່ວໂລກ.


ການອັດສະຈັນມັກຈະມາກັບການເຮັດພັນທະກິດ ໃນພຣະຄຳ ກິດຈະການ 1 ທີ່ພວກເຮົາຈະເປັນພິຍານ
ໃຫ້ແກ່ພຣະອົງ, ຄວາມເມດຕາຂອງພຣະອົງ ແລະ ລິດເດດອຳນາດຂອງພຣະອົງ. ພຣະເຈົ້າຊົງສຳແດງ
ການອັດສະຈັນ ເພື່ອເຮັດໃຫ້ພວກເຮົາໄດ້ຮູ້ຈັກພຣະອົງ ແລະ ເຮັດໃຫ້ນາມຊື່ຂອງພຣະອົງເປັນທີ່ຮູ້ຈັກ.


ເຄຍີມບີໍ່ທີ່ພຣະເຈົ້າຊົງສຳແດງລດິເດດອຳນາດການອັດສະຈັນໃຫ້ເກີດຂື້ນໃນ
ຊວີດິຂອງເຈົ້າ?


. . . . . . . . . . . . . . . . . . . . . . . . .


. . . . . . . . . . . . . . . . . . . . . . . . .


ແບ່ງເວລາເພື່ອອະທິຖານ ແລະ ຂອບຄຸນພຣະເຈົ້າສຳລັບລດິເດດອຳນາດ ແລະ 
ຄວາມເມດຕາຂອງພຣະອົງ.


. . . . . . . . . . . . . . . . . . . . . . . . .


. . . . . . . . . . . . . . . . . . . . . . . . .

ຂ້າແດ່ພຣະບິດາຜູ້ຊົງສະຖິດຢູ່ໃນສະຫວັນ, ຂອບຄຸນພຣະອົງທີ່ສະເດັດມາໃນ
ໂລກທີ່ແຕກຫັກເພື່ອປ່ຽນໂລກນີ້ໃຫ້ດີຂື້ນ. ພຣະຄຳຂອງພຣະເຈົ້າເຕັມລົ້ນໄປ

ດ້ວຍການອັດສະຈັນທີ່ສະແດງເຖິງຄວາມຮັກ, ລິດເດດອຳນາດ ແລະ 
ຄວາມເມດຕາຂອງພຣະອົງ. ຂໍໃຫ້ພຣະເຈົ້າຊົງເປີດໃຈຂອງລູກໃຫ້ເຊື່ອວາງໃຈ
ໃນພຣະອົງວ່າພຣະອົງຊົງສາມາດເຮັດໄດ້ທຸກສິ່ງ. ພຣະອົງຊົງເປັນພຣະເຈົ້າທີ່
ຍິ່ງໃຫຍ່, ເຕັມລົ້ນດ້ວຍພຣະເມດຕາ ແລະ ຄູ່ຄວນແກ່ຄຳສັນເສີນ. ລູກພ້ອມທີ່ຈະ
ເຫັນພຣະອົງທຳງານໃນຊີວິດຂອງລູກ ແລະ ຜ່ານຊີວິດຂອງລູກໃນອາທິດນີ້. 

ອະທິຖານໃນພຣະນາມຂອງພຣະເຢຊູຄຣິສ. 

ອາແມນ.

ມື້ທີ 1


ວັນເພັນເຕຄສໍະເຕ

ກິດຈະການ 2:1-8, 14 


1 ເມື່ອ​ເຖິງ​ວັນ​ເພັນເຕຄໍສະເຕ ບັນດາ​ພີ່ນ້ອງ​ຜູ້​ທີ່​ເຊື່ອ​ທັງໝົດ​ໃນ​ທີ່ນັ້ນ ກໍ​ມາ​ເຕົ້າໂຮມ​ກັນ​ຢູ່​ບ່ອນ​ດຽວ. 2 

ໃນ​ທັນໃດນັ້ນ ກໍ​ເກີດ​ມີ​ສຽງ​ໜຶ່ງ​ດັງ​ມາ​ຈາກ​ຟ້າ ເໝືອນ​ສຽງ​ລົມພະຍຸ​ແຮງ​ກ້າ ດັງ​ກ້ອງສະໜັ່ນ​ທົ່ວ

ເຮືອນ​ທີ່​ພວກເພິ່ນ​ນັ່ງ​ຢູ່​ນັ້ນ. 3ມີ​ລີ້ນ​ເປັນ​ຮູບ​ເໝືອນ​ແປວ​ໄຟ​ໄດ້​ປາກົດ​ໃຫ້​ພວກເພິ່ນ​ເຫັນ ແລະ ​ລິ້ນ​ນັ້ນ​ໄດ້

ແຕກ​ກະຈາຍ​ອອກ​ໄປ​ຢູ່​ເທິງ​ພວກເພິ່ນ​ທຸກຄົນ​ຜູ້​ລະ​ລິ້ນ. 4 ທຸກຄົນ​ໃນ​ທີ່ນັ້ນ ຈຶ່ງ​ເຕັມ​ໄປ​ດ້ວຍ

ພຣະວິນຍານ​ບໍຣິສຸດເຈົ້າ ແລະ ​ເລີ່ມ​ປາກ​ພາສາ​ຕ່າງໆ ຕາມ​ທີ່​ພຣະວິນຍານ​ຊົງ​ໂຜດ​ໃຫ້​ພວກເພິ່ນ​ເວົ້າ. 
5 ຂະນະ​ນັ້ນ ນະຄອນ​ເຢຣູຊາເລັມ​ມີ​ຊາວ​ຢິວ ຈາກ​ທຸກໆ​ປະເທດ​ໃນ​ໂລກ​ມາ​ພັກ​ອາໄສ​ຢູ່ ແລະ ​ຊາວ​ຢິວ

ເຫຼົ່ານີ້​ເປັນ​ຄົນ​ຢຳເກງ​ພຣະເຈົ້າ. 6ເມື່ອ​ພວກເຂົາ​ໄດ້ຍິນ​ສຽງ​ນີ້​ແລ້ວ ກໍ​ມີ​ປະຊາຊົນ​ມາ​ເຕົ້າໂຮມ​ກັນ​ຢ່າງ

ໜາແໜ້ນ ພວກເຂົາ​ທັງໝົດ​ຕ່າງ​ກໍ​ຕື່ນເຕັ້ນ​ປະຫລາດ​ໃຈ ເພາະ​ໄດ້ຍິນ​ບັນດາ​ຄົນ​ເຫຼົ່ານັ້ນ ເວົ້າ​ພາສາ

ທ້ອງຖິ່ນ​ຂອງຕົນ. 7 ດ້ວຍ​ຄວາມ​ງຶດ​ປະຫລາດ​ໃຈ ພວກເຂົາ​ຈຶ່ງ​ເວົ້າ​ກັນ​ວ່າ, “ຄົນ​ທີ່​ເວົ້າ​ກັນ​ຢູ່​ນີ້ ເປັນ

ຊາວ​ຄາລີເລ​ທັງໝົດ​ບໍ່ແມ່ນ​ບໍ? 8 ແຕ່​ເຫດ​ໃດ ພວກເຮົາ​ທຸກຄົນ​ຈຶ່ງ​ໄດ້ຍິນ​ພວກເຂົາ​ເວົ້າ​ເປັນ​ພາສາ

ບ້ານເກີດ​ເມືອງນອນ​ຂອງ​ພວກເຮົາ? 


14ແລ້ວ​ເປໂຕ​ພ້ອມ​ກັບ​ພວກ​ອັກຄະສາວົກ​ສິບເອັດ​ຄົນ​ນັ້ນ ກໍໄດ້​ຢືນ​ຂຶ້ນ ແລະ ​ເພິ່ນ​ເລີ່ມ​ກ່າວ​ດ້ວຍ​ສຽງ

ດັງ​ແກ່​ປະຊາຊົນ​ວ່າ, “ຊາວ​ຢິວ​ທັງຫລາຍ​ພ້ອມ​ກັບ​ທຸກໆ​ຄົນ ທີ່​ມາ​ພັກ​ອາໄສ​ຢູ່​ໃນ​ນະຄອນ​ເຢຣູຊາເລັມ

ເອີຍ ຈົ່ງ​ເຂົ້າໃຈ​ເລື່ອງ​ນີ້ ແລະ​ ໂຜດ​ຟັງ​ຂ້າພະເຈົ້າ​ກ່າວ​ໃຫ້​ດີ.


ອ່ານເພີ່ມຕື່ມ: 

ກິດຈະການ 2:9-41; ອົບພະຍົບ 4: 10-12; ເອຊາຢາ 52:7; ໂຣມ 10: 14-17


ຕາມປະເພນີຂອງຊາວຢິວ, ການສະຫຼອງວັນ​ເພັນເຕຄໍສະເຕເປັນເວລາແຫ່ງການຂອບຄຸນພຣະເຈົ້າສໍາ

ລັບຜົນລະປູກທໍາອິດຂອງການເກັບກ່ຽວ. ໃນ ກິດຈະການ 2, ສາວົກທັງຫຼາຍກໍໄດ້ມາຮ່ວມສະເຫຼີມ

ສະຫຼອງຜົນລະປູກທຳອິດ ຂອງການເກັບກ່ຽວທີ່ແຕກຕ່າງກັນໃນວັນ​ເພັນເຕຄໍສະເຕກໍຄືການເກັບກ່ຽວ

ຂອງຜູ້ຄົນທີ່ຕອບຮັບຕໍ່ຂ່າວປະເສີດ.

ພຣະເຢຊູກ່າວກັບສາວົກ ຢູ່ ກິດຈະການ 1 ວ່າພວກເຂົາຈະເປັນພິຍານຂອງພຣະອົງຈົນເຖິງທີ່ສຸດປາຍ

ແຜ່ນດິນໂລກ ແລະ ໃນກິດຈະການ 2 ພຣະເຢຊູກໍໄດ້ປະທານພຣະວິນຍານບໍຣິສຸດໃຫ້ແກ່ພວກເຂົາດ້ວຍ

ລິດເດດເພື່ອເປັນພິຍານ ແລະ ພຣະວິນຍານບໍລິສຸດຍັງຈຳເປັນໃນການເຕີມເຕັມພຣະປະສົງຂອງ

ພຣະເຈົ້າທີ່ພຣະອົງຊົງເອີ້ນ.


ພຣະວິນຍານບໍລິສຸດເປັນຂອງປະທານທີ່ມາຈາກພຣະເຈົ້າ, ພຣະອົງຊົງປະທັບຢູ່ກັບຜູ້ເຊື່ອ ແລະ 

ເສີມສ້າງຄວາມເຂັ້ມແຂງໃຫ້ກັບຜູ້ເຊື່ອ ບໍ່ພຽງແຕ່ໃຫ້ເຮົາດໍາລົງຊີວິດຄຣິສຕຽນເທົ່ານັ້ນ, ແຕ່ຍັງໃຫ້ເຮົາ

ສຳແດງການອັດສະຈັນຂອງພຣະເຈົ້າອີກດ້ວຍ.  ໝາຍສຳຄັນ ແລະ ການອັດສະຈັນແຕ່ລະອັນທີ່

ພຣະວິນຍານບໍລິສຸດໄດ້ເຮັດໂດຍຜ່ານຜູ້ເຊື່ອນັ້ນ ໄດ້ນຳເຮົາກັບຄືນໄປເບິ່ງການອັດສະຈັນຂອງຊີວິດ, 

ການຕາຍ ແລະ ການຟື້ນຄືນພຣະຊົນຂອງພຣະເຢຊູຄຣິສ.


ເມື່ອເຮົາກັບໄປເບິ່ງພຣະມະຫາບັນຊາຂອງພຣະເຈົ້າຄືນ, ພຣະ​ເຢຊູ​ໄດ້ສັ່ງໃຫ້​ສາວົກຂອງພຣະອົງ​ ຈົ່ງ

ອອກ​ໄປ​ເຮັດ​ໃຫ້​ທຸກ​ຊົນຊາດກາຍເປັນ​ສາວົກຂອງພຣະອົງ. ມັນ​ເບິ່ງ​ຄື​ວ່າຈະ​ເປັນ​ໄປ​ບໍ່​ໄດ້, ແຕ່ຖ້າເຮົາ

ເພິ່ງພາ​ລິດອຳນາດ​ຂອງ​ພຣະ​ເຈົ້າ​ ດ້ວຍ​ຄວາມເຊື່ອ ແລະ ການ​ເຊື່ອ​ຟັງແລ້ວ, ພຣະ​ວິນ​ຍານ​ບໍ​ລິ​ສຸດກໍຈະ

ໃຫ້​ລິດອຳນາດແກ່​​ເຮົາ ທີ່ຈະ​ເຮັດ​ໃນ​ສິ່ງ​ທີ່​ເຮົາ​ເຮັດ​ບໍ່​ໄດ້. ໃນ​​ວັນ​ເພັນເຕຄໍສະເຕ, ​ສາວົກຂອງພຣະເຈົ້າກໍ​ໄດ້

ຮັບ​ຂອງ​ປະທານ​ນັ້ນ.


ສິ່ງທີ່ເຮົາເຫັນໃນຕອນຕົ້ນ ພຣະຄຳກິດຈະການ 2 ແມ່ນການອັດສະຈັນທີ່ເກີດຂຶ້ນ. ພຣະ​ວິນ​ຍານ​ບໍ​ລິ​ສຸດ

ໄດ້ສະເດັດ ​ລົງມາ​ເທິງ​ສາວົກ ແລະ​ ພວກເຂົາກໍ​​ເລີ່ມຕົ້ນ​ເວົ້າ​ພາ​ສາ​ແປກໆ (ພາ​ສາ​ໃໝ່) ທີ່ທຸກ​ຄົນໃນທີ່ນັ້ນ

ສາມາດ​ໄດ້​ຍິນ​ຂ່າວປະເສີດ. ປະຊາຊົນຫຼາຍຄົນ​ກໍປະຫຼາດ​ໃຈ​​ທີ່​ໄດ້​ຍິນຄົນເວົ້າ​​ພາສາທ້ອງຖິ່ນ​ຂອງ

ພວກເຂົາ​ເຊິ່ງເປັນ “ພາລະກິດອັນ​ຍິ່ງໃຫຍ່​ທີ່ພຣະ​ເຈົ້າໄດ້ກະທຳ.” (ກິດຈະການ 2:11) ແລະ ກໍມີບາງ​ຄົນ

ແປກໃຈໃນສິ່ງທີ່ເກີດຂື້ນ ແລະ ບໍ່ຢາກເຊື່ອ​ໃນ​ສິ່ງ​ທີ່​ໄດ້ຍິນກໍຕາມ, ພຣະເຈົ້າຍັງ​ໃຫ້ ​ເປໂຕ ​​ສາມາດ

ເທດສະໜາ​ຢ່າງ​ມີ​ປະ​ສິດ​ທິ​ພາບ ແລະ ຜ່ານ​ການເທດສະໜານັ້ນ ເຮັດໃຫ້ມີຄົນກັບ​ໃຈໃໝ່ ແລະ ຮັບ​ເອົາ

ຂ່າວປະເສີດຂອງພຣະອົງເພີ່ມຂື້ນ 3,000ຄົນ!


ການຊົງ​ສະ​ຖິດ​ຢູ່ ແລະ ການ​ປະທານ​ລິດອຳນາດຂອງ​ພຣະ​ວິນ​ຍານບໍລິສຸດຍັງເປັນຂອງ​ປະ​ທານ​ແບບ

ດຽວທີ່​ເຮົາສາມາດໄດ້ຮັບ​ໃນ​ມື້​ນີ້. ແຕ່ຂອງປະທານນີ້ບໍ່ໄດ້ມີໄວ້ສໍາລັບເຮົາເທົ່ານັ້ນ. ແຕ່ຍັງມີໄວ້ໃຫ້ທຸກຄົນ

ໃນ​ໂລກ​ນີ້ຈະ​ໄດ້ມາ​ຮູ້​ຈັກ​ພຣະ​ເຈົ້າ​ອົງທ່ຽງແທ້ເຊັ່ນກັນ. ພຣະເຈົ້າໄດ້​ເຮັດໃຫ້​ເຮົາ​ສາມາດ​ແບ່ງປັນ

ຂ່າວປະເສີດ​ຢ່າງ​​ຖືກຕ້ອງ ​ແລະ ​ດ້ວຍຄວາມກ້າຫານໄດ້.


ພຣະມະຫາບັນຊາຂອງພຣະເຈົ້າ​ອາດ​ຈະ​ເຮັດ​ໃຫ້​ເຮົາ​ຮູ້ສຶກ​ວ່າ​ ເຮົາຍັງ​ບໍ່​ພ້ອມ ຫຼື ຍັງບໍ່ຜ່ານມາດຕະຖານ

ນັກປະກາດຂອງ ພຣະອົງເທື່ອ ແຕ່​ພຣະ​ເຈົ້າ​ບໍ່​ໄດ້ສົ່ງເຮົາອອກໄປເຮັດ​ພັນທະກິດ​ຂອງ​ພຣະ​ອົງ​​ໂດຍ​ບໍ່​ມີ​ຜູ້

ຊ່ວຍ. ພຣະອົງຈະສົ່ງພຣະ​ວິນ​ຍານ​ບໍລິສຸດຂອງພຣະອົງມາເພື່ອເປັນຜູ້ຊ່ວຍ ແລະ ສອນເຮົາໃນ

ການປະກາດ. ຜ່ານ​ຂອງ​ປະທານ​ນີ້, ພຣະເຈົ້າ​ສາມາດ​ສົ່ງ​ເຮົາ​ອອກໄປດ້ວຍຄວາມ​ອັດສະຈັນ​ເພື່ອ​ເສີມ

ຂະຫຍາຍຣາຊອານາຈັກ​ຂອງ​ພຣະອົງໄດ້​.


ເຈົ້າເຄຍີມປີະສົບການໄດສ້ຳພັດກັບພຣະວນິຍານບໍລສຸິດແລວ້ບໍ່? ຄັ້ງລາ່ສຸດທີ່
ພຣະເຈົ້າເຕມີເຕັມເຈົ້າດວ້ຍພຣະວນິຍານຂອງພະອົງແມນ່ຕອນໃດ?

. . . . . . . . . . . . . . . . . . . . . . . . .


. . . . . . . . . . . . . . . . . . . . . . . . .


ການເພິ່ງພາພຣະວນິຍານບໍລສຸິດໄດປ້່ຽນແປງວທິີ່ປະກາດຂາ່ວປະເສີດຂອງ
ເຈົ້າແນວໃດ?

. . . . . . . . . . . . . . . . . . . . . . . . .


. . . . . . . . . . . . . . . . . . . . . . . . .


ພຣະເຈົ້າ, ຂອບຄຸນພຣະອົງສຳລັບຂອງປະທານແຫ່ງພຣະວິນຍານບໍລິສຸດ. ລູກຍິນດີ

ຕ້ອນຮັບພຣະອົງເຂົ້າມາໃນຊີວິດດ້ວຍຄວາມເຊື່ອ ແລະ ຄວາມຄາດຫວັງ. ຂອບຄຸນ

ສຳລັບລິດອຳນາດຂອງພຣະອົງທີ່ເຮັດໃຫ້ລູກໃຊ້ຊີວິດທີ່ເກີດດອກອອກຜົນ ດ້ວຍ

ຄວາມກ້າຫານ ແລະ ຄວາມຈິງໃຈ. ລູກຂໍຮັບເອົາການຊົງເອີ້ນຂອງພຣະອົງເພື່ອນຳເອົາ

ຂ່າວປະເສີດໄປປະກາດໃຫ້ເພື່ອນບ້ານ ແລະ ຄົນອື່ນໃນທຸກບ່ອນທີ່ລູກໄປ. ລູກຮູ້ວ່າ

ພຣະອົງສະຖິດຢູ່ກັບລູກ. ຂໍໃຫ້ພຣະອົງສຳແດງໃຫ້ລູກເຫັນການໃຊ້ຊີວິດແບບຜູ້ປະກາດ

ພຣະຄຳເພື່ອໃຫ້ຄົນອື່ນໄດ້ມາຮູ້ຈັກພຣະຄຸນ ແລະ ຄວາມດີຂອງພຣະອົງດ້ວຍ. 

ອະທິຖານໃນນາມພຣະເຢຊູຄຣິສ, ອາແມນ.

ມື້ທີ 2


ການຮັກສາ

ກິດຈະການ 3:10


1 “ວັນ​ໜຶ່ງເປໂຕ​ກັບ​ໂຢຮັນ​ໄດ້​ຂື້ນໄປ​ທີ່​ພຣະວິຫານ​ໃນ​ຕອນ​ບ່າຍ​ສາມ​ໂມງ ເພາະ​ເປັນ​ເວລາ​ພາວັນນາ

ອະທິຖານ. 2 ທາງ​ເຂົ້າ​ພຣະວິຫານ​ມີ​ຊື່​ວ່າ​ປະຕູ​ງາມ ມີ​ຊາຍ​ຜູ້ໜຶ່ງ​ເປັນ​ຄົນເປ້ຍ​ມາ​ແຕ່​ເກີດ, ແຕ່ລະ​ວັນ 

ລາວ​ໄດ້​ຖືກ​ຫາມ​ມາ​ວາງ​ໄວ້​ທີ່​ນັ້ນເພື່ອ​ຂໍທານ​ນຳ​ຄົນ​ທີ່​ເຂົ້າ​ໄປ​ໃນ​ພຣະວິຫານ. 3 ເມື່ອ​ລາວ​ເຫັນ​ເປໂຕ​ກັບ

ໂຢຮັນ​ກຳລັງ​ເຂົ້າ​ມາ ລາວ​ຈຶ່ງ​ຂໍທານ​ນຳ​ສອງ​ຄົນ​ນີ້. 4 ເປໂຕ ແລະ ໂຢຮັນ​ໄດ້​ຈ້ອງ​ຕາ​ເບິ່ງ​ລາວ ແລະ 

ເປໂຕ​ກໍ​ກ່າວ​ວ່າ, “ຈົ່ງ​ເບິ່ງ​ພວກເຮົາ.” 5 ດັ່ງນັ້ນລາວ​ຈຶ່ງ​ເບິ່ງ​ເປໂຕ ແລະ ​ໂຢຮັນ​ໂດຍ​ນຶກ​ວ່າ​ຕົນ​ຈະ​ໄດ້​ຮັບ

ສິ່ງໃດ​ສິ່ງໜຶ່ງ​ຈາກ​ທ່ານ​ທັງສອງ. 6 ຝ່າຍ​ເປໂຕ​ກໍ​ກ່າວ​ແກ່​ລາວ​ວ່າ, “ເງິນ​ ແລະ​ ຄຳ​ເຮົາ​ບໍ່ມີ ແຕ່​ສິ່ງ​ທີ່

ເຮົາ​ມີ​ຢູ່​ນັ້ນ​ເຮົາ​ຈະ​ໃຫ້​ແກ່​ເຈົ້າຄື​ ໃນ​ພຣະນາມ​ແຫ່ງ​ພຣະເຢຊູ​ຄຣິສເຈົ້າ​ໄທນາຊາເຣັດ ຈົ່ງ​ຍ່າງ​ໄປ.” 7 

ແລ້ວ​ເປໂຕ​ກໍ​ຈັບ​ມື​ຂວາ​ຂອງ​ຊາຍ​ຄົນ​ນັ້ນ​ດຶງ​ຂຶ້ນ ໃນ​ທັນໃດນັ້ນຕີນ​ ແລະ ​ຂໍ່​ຕີນ​ຂອງ​ລາວ​ກໍ​ມີ​ແຮງ​ມາ, 8 

ລາວ​ໂດດ​ຢືນ​ຂຶ້ນ ແລະ ​ເລີ່ມຕົ້ນ​ຍ່າງ​ໄປມາແລ້ວ​ລາວ​ກໍ​ເຂົ້າ​ໄປ​ໃນ​ພຣະວິຫານ​ພ້ອມ​ກັບ​ທ່ານ​ທັງສອງ 

ທັງຍ່າງ​ທັງເຕັ້ນ ແລະ ​ທັງ​ສັນລະເສີນ​ພຣະເຈົ້າ. 9 ປະຊາຊົນ​ທັງຫລາຍຊຶ່ງ​ຢູ່​ໃນ​ທີ່ນັ້ນ​ ໄດ້​ເຫັນ​ລາວ

ຍ່າງ​ໄປມາ ແລະ ​ສັນລະເສີນ​ພຣະເຈົ້າ 10 ຈຶ່ງ​ຈື່​ໄດ້​ວ່າລາວ​ເປັນ​ຄົນເປ້ຍ​ທີ່​ເຄີຍ​ນັ່ງ​ຂໍທານ​ທີ່​ປະຕູ​ງາມ 

ທຸກຄົນ​ຕ່າງ​ກໍ​ງຶດ​ປະຫຼາດ​ອັດສະຈັນ​ໃຈໃນ​ເຫດການ​ທີ່ ​ເກີດຂຶ້ນ​ກັບ​ຄົນ​ນີ້.

ອ່ານເພີ່ມຕື່ມ: 

ລູກາ 5:17-26; ຢາໂກໂບ 5:14-15; ເຢເຣມີຢາ 17:14


ເມື່ອເຮົາອ່ານຂໍ້ພຣະຄໍາແບບນີ້ໃນພຣະຄໍາພີ, ເຮົາສາມາດເຂົາໃຈງ່າຍຖ້າວ່າເບິ່ງຈາກມຸມຂອງສາວົກ, 

ແຕ່ເລື່ອງລາວຈະປ່ຽນໄປແນວໃດຖ້າເຮົາອ່ານຈາກມຸມມອງຂອງຄົນຂໍທານ?


ເປັນ​ເວລາ​ຫຼາຍ​ປີ​ຄົນຂໍທານຖືກຫາມມາໄວ້​ທີ່ປະຕູ​ງາມເພື່ອ​ນັ່ງຂໍທານ. ຍ້ອນລາວບໍ່ສາມາດເຮັດວຽກໄດ້, 

ການຂໍທານຈຶ່ງເປັນວິທີດຽວທີ່ຈະຊ່ວຍໃຫ້ລາວຢູ່ລອດໄດ້. ​ຕອນນັ້ນມີກົດໝາຍ​ຫ້າມ​ບໍ່ໃຫ້ “ຄົນທີ່ມີມົນທິນ 

ຫຼື ຄົນບໍ່​ສະອາດ” ເຂົ້າ​ໄປ​ໃນ​ວິພຣະຫານ​ຢ່າງ​ເດັດຂາດ. ຄົນຂໍທານຈຶ່ງສາມາດຢູ່ແຕ່​ປະ​ຕູທາງເຂົ້າ

ພຣະວິຫານໄດ້​. 


ລອງຄິດເບິ່ງຖ້າເຈົ້າເປັນຄົນຂໍທານເຈົ້າຈະຄິດກັບພຣະເຈົ້າແນວໃດ. ພຣະເຈົ້າມີຈິງແທ້ບໍ່? ພຣະເຈົ້າເຫັນ

ຂ້ອຍຢູ່ບໍ່? ພຣະເຈົ້າສົນໃຈຂ້ອຍບໍ່? ພຣະອົງສາມາດປ່ຽນແປງສະຖານະການຂອງຂ້ອຍໄດ້ບໍ່ຖ້າພຣະອົງ

ຕ້ອງການ? ສຳລັບ​ຄົນເປ້ຍ​ມາ​ແຕ່​ເກີດຜູ້ນີ້ ແຕ່ລະມື້ຂອງລາວບໍ່ມີຫຍັງປ່ຽນແປງ. ຈົນກວ່າມື້ໜຶ່ງລາວໄດ້

ພົບກັບສາວົກຂອງພຣະເຢຊູ, ທຸກສິ່ງທຸກຢ່າງກໍ່ປ່ຽນແປງໄປ.


“ຈົ່ງ​ເບິ່ງ​ພວກເຮົາ,” ຄົນຂໍທານໄດ້ຍິນເປໂຕ ແລະ ໂຢຮັນກໍາລັງລົມກັບລາວ. ລາວອາດຈະຄິດວ່າພວກ

ເຂົົາກໍາລັງຈະເອົາເງີນໃຫ້ລາວ, ແຕ່ລາວບໍ່ຮູ້ດອກວ່າລາວກໍາລັງຈະໄດ້ຮັບສິ່ງທີ່ດີກວ່າ. ເປໂຕ​ບອກ​ລາວ

ວ່າ, “ເງິນ​ ແລະ​ ຄຳ​ເຮົາ​ບໍ່ມີ ແຕ່​ສິ່ງ​ທີ່​ເຮົາ​ມີ​ຢູ່​ນັ້ນ​ເຮົາ​ຈະ​ໃຫ້​ແກ່​ເຈົ້າຄື​ ໃນ​ພຣະນາມ​ແຫ່ງ​ພຣະເຢຊູ​ຄຣິສ

ເຈົ້າ​ໄທນາຊາເຣັດ ຈົ່ງ​ຍ່າງ​ໄປ.” (ກິດຈະການ 3:6)


ຍ້ອນການສຳພັດຂອງພຣະເຈົ້າ, ຄົນຂໍທານຈຶ່ງໄດ້ຮັບການປິ່ນປົວ! ການອັດສະຈັນນີ້ເປັນຫຼາຍກວ່າການ

ປິ່ນປົວທາງຮ່າງກາຍຂອງລາວ. ການ​ປິ່ນ​ປົວ​ທາງ​​ຮ່າງ​ກາຍ​ຂອງ​ລາວ​ເຮັດ​ໃຫ້​ລາວຄວາມ​ສາ​ມາດ​ຍ່າງ​, 

ເຕັ້ນ, ​ທັງ​ສັນລະເສີນ​ພຣະເຈົ້າ ແລະ​​ ເຂົ້າ​ໄປ​ໃນ ພຣະ​ວິ​ຫານ​ ທີ່ເມື່ອກ່ອນລາວບໍ່ສາມາດເຂົ້າໄປໃນໄດ້​. 

ຫຼາຍກວ່ານັ້ນ, ມັນໄດ້ເຮັດໃຫ້ລາວ ແລະ ຄົນອື່ນຮູ້ວ່າພຣະເຈົ້າບໍ່ພຽງແຕ່ມີລິດອໍານາດ, ແຕ່ພຣະອົງຍັງ

ຊົງແສນດີ. ພຣະອົງບໍ່ເຄີຍລືມລູກຂອງພຣະອົງ. ພຣະອົງ​ເຂົ້າມາໃນຊີວິດເຮົາ​ເພື່ອນຳ​ເອົາແຜ່ນດິນ

ສະຫວັນ​ມາຕັ້ງຢູ່ເທິງ​​ໂລກນີ້.


ຄົນທີ່ຈື່ຄົນ​ຂໍ​ທານແລະເຫັນ​ການ​ອັດ​ສະ​ຈັນ​ກໍເຕັມ​ໄປ​ດ້ວຍ​ຄວາມງຶດງໍ້ແລະປະຫຼາດໃຈ ແລະນັ້ນເປັນພຽງ

ການເລີ່ມຕົ້ນ. ການອັດສະຈັນນັ້ນໄດ້ເປີດທາງໃຫ້ເປໂຕໄດ້ປະກາດຂ່າວປະເສີດໃຫ້ອີກຫຼາຍຄົນ ​ເຮັດໃຫ້ມີ

ຫຼາຍກວ່າ 5,000 ຄົນ  ໄດ້ຮັບເຊື່ອແລະເພີ່ມເຂົ້າໃນຄຣິສຕະຈັກ. (ກິດຈະການ 4:4)


ດັ່ງທີ່ພວກເຮົາໄດ້ເຫັນໃນເລື່ອງນີ້ແລ້ວວ່າຜົນຂອງການອັດສະຈັນແມ່ນການເປີດເຜີຍຂອງພຣະເຈົ້າເອງ

ເພື່ອໃຫ້ໂລກຮູ້ວ່າພຣະອົງແມ່ນໃຜ.

ຈົ່ງຫວນຄນືເຖິງຊວ່ງເວລາທີ່ເຈົ້າ ຫຼື ຄົນທີ່ເຈົ້າຮູຈັ້ກໄດຮ້ັບການຮັກສາຢ່າງ
ອັດສະຈັນ.

. . . . . . . . . . . . . . . . . . . . . . . . .


. . . . . . . . . . . . . . . . . . . . . . . . .


ສິ່ງໃດທີ່ກຳລັງຂັດຂວາງເຈົ້າບໍ່ໃຫ້ອະທິຖານເພື່ອການຮັກສາທາງຮາ່ງກາຍໃຫ້
ກັບຄົນອື່ນ?

. . . . . . . . . . . . . . . . . . . . . . . . .


. . . . . . . . . . . . . . . . . . . . . . . . .

ມື້ທີ 3


ການຈັດຕຽມ

ກິດຈະການ 4:32-37


32 ຄົນ​ທັງຫລາຍ​ທີ່​ເຊື່ອ​ນັ້ນ ກໍ​ເປັນ​ນໍ້າໜຶ່ງ​ໃຈ​ດຽວກັນ ແລະ ​ບໍ່ມີ​ຜູ້ໃດ​ຈັກ​ຄົນ ອ້າງ​ວ່າ​ສິ່ງ​ຂອງ​ທີ່​ຕົນ​ມີ​ຢູ່

ນັ້ນ​ເປັນ​ຂອງ​ສ່ວນ​ຕົວ, ແຕ່​ຖື​ວ່າ​ສິ່ງ​ຂອງ​ທັງໝົດ​ເປັນ​ຂອງ​ກາງ. 33 ຝ່າຍ​ພວກ​ອັກຄະສາວົກ​ໄດ້​ເຕັມ​ໄປ

ດ້ວຍ​ຣິດເດດ​ອັນ​ຍິ່ງໃຫຍ່ ແລະ​ໄດ້​ເປັນ​ພະຍານ​ເຖິງ​ຄວາມ​ເປັນ​ຄືນ​ມາ​ຈາກ​ຕາຍ​ຂອງ​ອົງ​ພຣະເຢຊູເຈົ້າ 

ແລະ ​ກໍໄດ້​ຖອກເທ​ພຣະຄຸນ​ອັນ​ໃຫຍ່​ຂອງ​ພຣະອົງ ລົງ​ເທິງ​ພວກເຂົາ​ທຸກຄົນ. 34 ໃນ​ກຸ່ມ​ຄົນ​ທີ່​ເຊື່ອບໍ່ມີ

ຈັກ​ຄົນ​ຂັດສົນ ບຸກຄົນ​ໃດ​ມີ​ດິນ​ນາ ຫຼື​ມີ​ເຮືອນ​ຫຼາຍ​ຫຼັງ​ກໍໄດ້​ຂາຍ ແລະ ​ນຳ​ເອົາ​ເງິນ​ທີ່​ໄດ້​ຈາກ​ການ​ຂາຍ

ນັ້ນ 35 ມາ​ມອບ​ໃຫ້​ພວກ​ອັກຄະສາວົກ ແລະ ​ເພິ່ນ​ກໍ​ແຈກຢາຍ​ເງິນ​ນັ້ນ​ໃຫ້​ແຕ່ລະຄົນ ຕາມ​ຄວາມ

ຈຳເປັນ​ຂອງ​ໃຜ​ລາວ. 36 ໄດ້​ມີ​ຊາຍ​ເລວີ​ຜູ້ໜຶ່ງ​ເປັນ​ຄົນ​ພື້ນເມືອງ​ໃນ​ເກາະ​ໄຊປຣັດ ຊື່​ວ່າ ໂຢເຊັບ ພວກ

ອັກຄະສາວົກ​ເອີ້ນ​ລາວ​ວ່າ ບາຣະນາບາ (ຊຶ່ງ​ໝາຍຄວາມວ່າ ຜູ້​ມີ​ໃຈ​ອຸດໜູນ) 37 ລາວ​ໄດ້​ຂາຍ​ນາ​ຂອງ

ຕົນ​ທົ່ງ​ໜຶ່ງ ແລະ​ ນຳ​ເອົາ​ເງິນ​ມາ​ມອບ​ໃຫ້​ແກ່​ພວກ​ອັກຄະສາວົກ. 


ອ່ານເພີ່ມຕື່ມ: 

ລູກາ 12:22-31; ອົບພະຍົບ 16:4-16; ຟິລິບປອຍ 4:18-19; 2 ໂກຣິນໂທ 9:6-8 


ການອັດສະຈັນຂອງການຈັດຕຽມແມ່ນມີຢູ່ໃນພຣະຄຳພີເດີມຈົນເຖິງພຣະຄຳພີໃໝ່, ເລີ່ມຕົ້ນຈາກມານາ

ໃນຖິ່ນ​ແຫ້ງ​ແລ້ງ​ກັນ​ດານ (ອົບ​ພະ​ຍົບ 16:15) ຈົນເຖິງເງິນ​ຫຼຽນ​ຢູ່ໃນ​ປາກຂອງ​ປາ (ມັດ​ທາຍ 17:27). 

ຄວາມຈິງ, ພຣະ​ເຢ​ຊູ​ໄດ້​ສອນ​ພວກ​ເຮົາ​ໃຫ້​ອະ​ທິ​ຖານ​ ແລະ ​ເພິ່ງພາອາໄສພຣະ​ເຈົ້າ​ເພື່ອການ​ຈັດຕຽມໃນ

ຊີວິດປະຈຳວັນ​ຂອງ​ພວກ​ເຮົາ (ລູກາ 11:3).


ເມື່ອ​ພວກເຮົາ​ເຊື່ອໝົດໃຈວ່າ​ພຣະ​ເຈົ້າ​ເປັນ​ຜູ້​​ຈັດຕຽມ​ຂອງ​ເຮົາ, ມັນ​ງ່າຍທີ່ເຮົາຈະຖວາຍ ຫຼື ອວຍພອນ

ຄົນອື່ນສະເໝີ.


ເມື່ອ​ເຮົາ​ເຕີບ​ໂຕ​ໃນການເປັນຜູ້​ເຊື່ອ, ຄວາມ​ເຂົ້າ​ໃຈ​ສຳລັບຊັບສິນຂອງ​ເຮົາກໍ​ປ່ຽນ​ໄປ. ແທນທີ່ຈະເບິ່ງວ່າສິ່ງ

ທີ່​​ເຮົາ​ມີແມ່ນສິ່ງທີ່ເຮົາຫາມາໄດ້​ ​ຫຼື​ ສົມ​ຄວນໄດ້ຮັບ​, ເຮົາ​ກໍ​ຈະ​ເຫັນວ່າ​ແມ່ນພຣະ​ເຈົ້າ​ຊົງເປັນຜູ້ປະທານ

ຊັບ​ສິນ ແລະ ເງີນຄຳ​ໃຫ້​ແກ່​ເຮົາເພື່ອເປັນຜູ້ເບິ່ງແຍງ. ພຣະອົງປະທານຕາມຄວາມຈຳເປັນຂອງເຮົາ ເພື່ອ

ໃຫ້ເຮົາສາມາດ​ເປັນ​ພຣະພອນ ​ແລະ ​ຊ່ວຍເຫຼືອຄົນອື່ນໃນສິ່ງທີ່ເຂົາຈຳເປັນເຊັ່ນກັນ. ທຸກສິ່ງທີ່ເຮົາໄດ້ຮັບ

ຈາກພຣະ​ເຈົ້າ​ບໍ່​ແມ່ນສະເພາະ​ແຕ່ເຮົາເອງ ແຕ່​ແມ່ນສຳລັບ​ຄົນອື່ນ​​ ແລະ ສະມາຊິກຄອບ​ຄົວຂອງ

ພຣະເຈົ້ານຳ. 


ໃນຄອບຄົວ, ບໍ່ວ່າສິ່ງໃດກໍຕາມກໍກາຍເປັນຂອງສ່ວນລວມໝົດ. ແນ່ນອນ, ເຮົາອາດຈະບໍ່ໄດ້ໃຊ້ແປງຖູແຂ້ວ 

ຫຼື ຖົງຕີນຮ່ວມກັນ, ແຕ່ມັນຫາຍາກທີ່ຈະເຫັນອ້າຍນ້ອງຕົນເອງເປັນເຈົ້າຂອງໂຊຟາ ແລະ ອີກຜູ້ໜຶ່ງເປັນ

ເຈົ້າຂອງຕັ່ງ ຫຼືວ່າ ພໍ່ແມ່ຈະບອກລູກໃຫ້ຂໍອະນຸຍາດເພິ່ນກ່ອນ ຈຶ່ງສາມາດໃຊ້ໂຕະກິນເຂົ້າໄດ້. ສະມາຊິກ

ໃນຄອບ​ຄົວຈະໃຊ້ສິ່ງຂອງຮ່ວມກັນ ມັນກໍຄ້າຍ​ຄື​ກັບ​ຜູ້​ທີ່​ເຊື່ອ​ໃນພຣະຄຳພີ ​ກິດຈະການ 4. 


ການ​ອັດສະຈັນ​ໃນ​ພຣະຄຳຂໍ້ນີ້, ທີ່​ກ່າວວ່າ ບໍ່​ມີ​ຄົນ​ຂັດສົນ​ໃນ​ບັນດາ​ພວກ​ເຂົາ (ກິດຈະການ 4:34), ມັນ

ເບິ່ງ​ບໍ່ປົກກະຕິ. ມັນບໍ່ມີລົມພັດແຮງ, ບໍ່ມີທູດສະຫວັນ, ບໍ່ມີການສັ່ນສະເທືອນໃນທີ່ປະຊຸມ, ແຕ່ໃນຄວາມຮູ້

ສຶກ, ນັ້ນມັນເປັນສິ່ງທີ່ພິເສດຫຼາຍ. ຄວາມເອື້ອເຟື້ອເພື່ອແຜ່ນີ້ເຮັດ​ໃຫ້​ພວກເຂົາໂດດ​ເດັ່ນໃນ​ທ່າມກາງ​ວັດ

ທະ​ນະ​ທໍາ​ທີ່​ຢູ່​ອ້ອມ​ຂ້າງ​ພວກເຂົາ​ — ໃນ​​ເມືອງ​ທີ່ການແບ່ງປັນສຳລັບຄົນອື່ນບໍ່ເປັນເລື່ອງປົກກະຕິ, ຄວາມ

ເອື້ອເຟື້ອເພື່ອແຜ່ຂອງພວກເຂົາແມ່ນສະແດງໃຫ້ເຫັນເຖິງຄວາມ​ຮັກອັນອັດສະຈັນ ແລະ​ ການ​ຈັດຕຽມທີ່

ເຕັມໄປດ້ວຍລິດອຳນາດຂອງພຣະຄຣິສ​.


ເຮົາ​ແຕ່​ລະ​ຄົນ​ສາ​ມາດ​ສ້າງ​ສະ​ພາບ​ແວດ​ລ້ອມ​ແບບນີ້ໄດ້ ເມື່ອ​ການ​ດຳ​ລົງ​ຊີ​ວິດຂອງເຮົາເຕັມ​ໄປ​ດ້ວຍ

ພຣະ​ວິນ​ຍານບໍລິສຸດ. ຜົນ​ຂອງ​ພຣະ​ຄຸນ​ຂອງ​ພຣະ​ເຈົ້າ​ທີ່​ສະຖິດ​ຢູ່​ກັບ Òພວກ​ເຈົ້າÓ (ກິດ​ຈະ​ການ 4:33) 

ແມ່ນ​ຄວາມ​ເອື້ອເຟື້ອເພື່ອແຜ່​ອັນແຮງກ້າ ແລະ ຍິ່ງ​ໃຫຍ່​. ພຣະເຈົ້າຈະປະທານການຈັດຕຽມອັນ

ອັດສະຈັນເພື່ອສະໜອງຄວາມຈຳເປັນຂອງເຮົາ, ຂອງຄົນອື່ນ ແລະ ເພື່ອການເສີມສ້າງຣາຊອານາຈັກ

ຂອງ​ພຣະເຈົ້າ. 


ເຄຍີມເີວລາໃດທີ່ເຈົ້າໄດພົ້ບການຈັດຕຽມອັນອັດສະຈັນຂອງພຣະເຈົ້າໃນຊວີດິ
ເຈົ້າບໍ່? ປະສົບການນັ້ນເປັນແນວໃດ?

. . . . . . . . . . . . . . . . . . . . . . . . .


. . . . . . . . . . . . . . . . . . . . . . . . .


ຖ້າເຈົ້າໝັ້ນໃຈ​ວາ່​ພຣະເຈົ້າ​ສາມາດຈັດ​ຕຽມ​ທກຸ​ສິ່ງ​ທີ່​ເຈົ້າ​ຈຳໃຫ້ແກ່ເຈົ້າໄດ,້ 
ການໃຊຊ້ວີດິປະຈຳວັນຂອງເຈົ້າຈະແຕກຕາ່ງແນວໃດ?

. . . . . . . . . . . . . . . . . . . . . . . . .


. . . . . . . . . . . . . . . . . . . . . . . . .

ບາດກ້າວຄວາມເຊື່ອ


ເຈົ້າຮູ້ຈັກໃຜບໍ່ທີ່ຕົກຢູ່ໃນສະຖານະການທີ່ຫຍຸ້ງຍາກ ແລະ ຕ້ອງການຄວາມຊ່ວຍເຫຼືອ? 


ອະທິຖານຂໍໃຫ້ພຣະເຈົ້າໃຊ້ເຈົ້າໃຫ້ເປັນສ່ວນໜື່ງໃນການຈັດຕຽມອັນອັດສະຈັນໃຫ້ແກ່
ຄົນນັ້ນ. 


 
ພຣະເຢຊູ, ພຣະອົງຊົງເປັນຜູ້ຈັດຕຽມທີ່ຍິ່ງໃຫຍ່ສະເໝີສຳລັບລູກ: ພຣະອົງຊົງເປັນ
ພຣະຜູ້ໄຖ່ທີ່ຊ່ວຍລູກໄດ້ຢູ່ສະເໝີ. ຂໍພຣະອົງຊົງມອບຄວາມເຂັ້ມແຂງໃຫ້ລູກທີ່ຈະ
ໄວ້ວາງໃຈໃນການຈັດຕຽມຂອງພຣະອົງສຳລັບທຸກສິ່ງໃນຊີວິດລູກດ້ວຍ. ພຣະອົງໄດ້
ປະທານພຣະພອນໃຫ້ລູກເພື່ອໃຫ້ລູກເປັນພຣະພອນໃຫ້ແກ່ຄົນອື່ນ ແລະ ນຳພາຄົນອື່ນ
ມາພົບກັບພຣະຄຸນຂອງພຣະເຈົ້າ. ຂໍໃຫ້ພຣະສະຫງ່າລາສີຂອງພຣະອົງຖືກເປີດເຜີຍ
ຜ່ານການຈັດຕຽມທີ່ພຣະອົງຈະປະທານໃຫ້ແກ່ລູກ ແລະ ຜ່ານຕົວລູກໄປສູ່ຄົນອື່ນດ້ວຍ. 

ອາແມນ


ການອັດສະຈັນ: ໃຫ້ພຣະນາມຂອງພຣະເຈົ້າເປັນທີ່ຮູ້ຈັກ 20



ມື້ທີ 4


ການຊົງນຳ

ກິດຈະການ 8:26-31, 35-39


26 ແລ້ວ​ເທວະດາ​ຕົນ​ໜຶ່ງຂອງ​ອົງພຣະ​ຜູ້​ເປັນເຈົ້າ​ໄດ້​ສັ່ງ​ຟີລິບ​ວ່າ, “ຈົ່ງ​ລຸກ​ຂຶ້ນຕຽມຕົວ​ໃຫ້​ພ້ອມ ແລະ​ 

ໄປ​ທາງ​ທິດ​ໃຕ້ ຕາມ​ທາງ​ແຕ່​ນະຄອນ​ເຢຣູຊາເລັມ​ລົງ​ໄປ​ສູ່​ກາຊາ. (ຫົນທາງ​ນີ້​ຄົນ​ບໍ່​ທຽວ​ກັນ​ແລ້ວ.) 27 

ດັ່ງນັ້ນ ທ່ານ​ຈຶ່ງ​ລຸກ​ຂຶ້ນ​ເດີນທາງ​ໄປ ແລະ​ ເບິ່ງແມ! ມີ​ໄທ​ເອທີໂອເປຍ​ຄົນ​ໜຶ່ງ​ເປັນ​ກະເທີຍ ເປັນ​ຂ້າ

ຣາຊການ​ຊັ້ນ​ສູງ​ຂອງ​ກັນເດກາ ຄື​ຣາຊີນີ​ຂອງ​ຊາວ​ເອທີໂອເປຍ ເປັນ​ນາຍ​ຄັງ​ຊັບ​ທັງໝົດ​ຂອງ​ຣາຊີນີ 

ເພິ່ນ​ໄດ້​ມາ​ທີ່​ນະຄອນ​ເຢຣູຊາເລັມ​ເພື່ອ​ນະມັດສະການ. 28 ຂະນະທີ່​ນັ່ງ​ລົດມ້າ​ກຳລັງ​ກັບ​ເມືອ ເພິ່ນ​ໄດ້

ອ່ານ​ໜັງສື​ຂອງ​ຜູ້ທຳນວາຍ​ເອຊາຢາ​ຢູ່. 28ພຣະວິນຍານ​ບໍຣິສຸດເຈົ້າ​ຊົງ​ສັ່ງ​ແກ່​ຟີລິບ​ວ່າ, “ຈົ່ງ​ຫຍັບ​ເຂົ້າ

ໃກ້​ຕິດ​ລົດມ້າ​ຄັນ​ນີ້​ໄປ. 30 ຟີລິບ​ຈຶ່ງ​ແລ່ນ​ຫຍັບ​ເຂົ້າ​ໄປ​ໃກ້ ແລະ​ ໄດ້ຍິນ​ເພິ່ນ​ກຳລັງ​ອ່ານ​ໜັງສື​ຂອງ​ຜູ້

ທຳນວາຍ​ເອຊາຢາ​ຢູ່ ຟີລິບ​ຈຶ່ງ​ຖາມ​ເພິ່ນ​ວ່າ, “ທີ່​ທ່ານ​ອ່ານ​ຢູ່​ນັ້ນ​ທ່ານ​ເຂົ້າໃຈ​ບໍ?”  31 ຂ້າຣາຊການ​ຜູ້​ນີ້

ຕອບ​ວ່າ, “ຂ້ອຍ​ຈະ​ເຂົ້າໃຈ​ໄດ້​ຢ່າງ​ໃດ? ຖ້າ​ບໍ່ມີ​ຜູ້ໃດ​ອະທິບາຍ​ສູ່​ຂ້ອຍ​ຟັງ?” ແລ້ວ​ເພິ່ນ​ກໍ​ເຊີນ​ຟີລິບ​ຂຶ້ນ

ນັ່ງ​ລົດມ້າ​ໄປ​ກັບ​ເພິ່ນ.


35 ແລ້ວ​ຟີລິບ​ກໍ​ອອກ​ປາກ​ກ່າວ ໂດຍ​ເລີ່ມ​ແຕ່​ພຣະຄຳພີ​ຕອນ​ນີ້​ໄປ ແລະ ​ກໍ​ບອກ​ເພິ່ນ​ເຖິງ​ຂ່າວປະເສີດ

ເລື່ອງ​ພຣະເຢຊູເຈົ້າ. 36 ເມື່ອ​ພວກເພິ່ນ​ໄດ້​ເດີນທາງ​ມາ​ເຖິງ​ບ່ອນ​ມີ​ນໍ້າ​ບ່ອນ​ໜຶ່ງ ຂ້າຣາຊການ​ຜູ້​ນີ້​ກໍ

ກ່າວ​ວ່າ, “ທີ່​ນີ້​ມີ​ນໍ້າ ມີ​ສິ່ງໃດ​ບໍ​ທີ່​ຂັດຂວາງ​ຂ້ອຍ​ບໍ່​ໃຫ້​ຮັບ​ບັບຕິສະມາ?” 38 ແລ້ວ​ຂ້າຣາຊການ​ກໍ​ສັ່ງ​ໃຫ້

ຢຸດ​ລົດມ້າ ເພິ່ນ​ກັບ​ຟີລິບ​ຈຶ່ງ​ລົງ​ໄປ​ໃນ​ນໍ້າ ແລະ​ຟີລິບ​ກໍ​ໃຫ້​ເພິ່ນ​ຮັບ​ບັບຕິສະມາ. 39 ເມື່ອ​ທັງສອງ​ຂຶ້ນ​ມາ

ຈາກ​ນໍ້າ​ແລ້ວ ພຣະວິນຍານ​ຂອງ​ອົງພຣະ​ຜູ້​ເປັນເຈົ້າ ກໍ​ຮັບ​ເອົາ​ຟີລິບ​ໄປ ສ່ວນ​ຂ້າຣາຊການ​ຄົນ​ນັ້ນ ກໍ​ບໍ່

ເຫັນ​ຟີລິບ​ຕໍ່ໄປ​ອີກ ເພິ່ນ​ຈຶ່ງ​ເດີນທາງ​ເມືອ​ດ້ວຍ​ຄວາມ​ຊົມຊື່ນ​ຍິນດີ​ຢ່າງ​ເຕັມລົ້ນ.

ອ່ານເພີ່ມຕື່ມ: 

ເພງສັນລະເສີນ 119:105; ສຸພາສິດ 3:​5-6; ກິດຈະການ 9:10 -19; ກິດຈະກໍາ 16:6-10


ກິດຈະການ 8, ພຣະເຈົ້າໄດ້ໃຊ້ຟີລິບ ອອກໄປເພື່ອສຳແດງການອັດສະຈັນ ແລະ ປະກາດຂ່າວປະເສີດ ໃນ

ເມືອງຊາມາເຣຍ (ຂໍ້ທີ 4-25 ). ໝາຍສຳຄັນ, ການອັດສະຈັນ ແລະ ຂ່າວປະເສີດໄດ້ເຮັດໃຫ້ຫຼາຍຄົນໄດ້

ກັບໃຈໃໝ່ ແລະ ເຮັດໃຫ້ພວກເຂົາໄດ້ພົບໝາຍສຳຄັນ ແລະ ລິດອຳນາດຂອງພຣະເຈົ້າຊັດເຈນ. ຫຼັງຈາກ

ພັນທະກິດທີ່ຟີລິບໄດ້ເຮັດ ເກີດດອກອອກຜົນ, ເຮົາອາດຈະຄິດວ່າພຣະອົງຈະນໍາພາຟີລິບໄປຢູ່ໃນເມືອງ

ໃຫຍ່ ຫຼື ພົບຄົນກຸ່ມໃຫຍ່ຂື້ນ,  ແຕ່ນັ້ນບໍ່ແມ່ນສິ່ງເກີດຂຶ້ນ.


ພຣະເຈົ້າຊົງນໍາຟີລິບໄປໃນທາງທີ່ປ່ຽວ ແລະ ບໍ່ມີຄົນທຽວທາງ. ຈາກຂໍ້ທີ 26, ເມືອງກາຊາເປັນເມືອງ

ທະເລຊາຍທີ່ຄົນບໍ່ທຽວທາງນັ້ນ. 


ຟີລິບໄດ້ອອກຈາກເມືອງຊາມາເຣຍດ້ວຍເວລາທີ່ເກີດຜົນ. ຫຼັງຈາກນັ້ນ, ລາວກໍຖືກສົ່ງໄປບ່ອນທີ່ບໍ່ມີຄົນ

ທຽວທາງ, ບ່ອນທີ່ບໍ່ມີຊື່ສຽງ. ຟັງເບິ່ງຄືບໍ່ສົມເຫດສົມຜົນ, ແຕ່ການຊົງນໍາຂອງພຣະເຈົ້າແມ່ນເໜືອ

ກົດເກນຂອງມະນຸດ. ເມື່ອຟີລິບຕັດສິນໃຈຕິດຕາມການຊົງນໍາຂອງພຣະອົງ, ພຣະເຈົ້າກໍໄດ້ນຳພາລາວໄປ

ເຊິ່ງເໜືອກວ່າສິ່ງທີ່ລາວສາມາດວາງແຜນດ້ວຍຕົນເອງ.


ຫຼາຍຄົນຕ້ອງໄດ້ຕັດສິນໃຈຢູ່ທຸກໆມື້ບໍ່ວ່າຈະເປັນເລື່ອງນ້ອຍ ແລະ ເລື່ອງໃຫຍ່ກໍຕາມ. ມັນຈະເປັນແນວໃດ

ຖ້າເຈົ້າຂໍໃຫ້ພຣະເຈົ້າເປີດເຜີຍແຜນການຂອງພຣະອົງທີ່ມີໄວ້ສຳລັບຊີວິດຂອງເຈົ້າໄດ້? ພຣະອົງຈະສົ່ງ

ເຈົ້າໄປໃສ? ເຈົ້າຈະພົບກັບໃຜ ແລະ ພຣະອົງຈະເຮັດສໍາເລັດແນວໃດຜ່ານຊີວິດເຈົ້າ? 


ໃນບົດນີ້, ພຣະເຈົ້າຊົງນໍາຟີລິບອອກຈາກຝູງຊົນເພື່ອໄປຊອກຫາຄົນໃດຄົນໜື່ງ. ລາວບໍ່ພຽງແຕ່ໄດ້ພົບກັບ

ຂ້າຣາຊການ​ຊັ້ນ​ສູງໃນທາງທີ່ບໍ່ມີຄົນທຽວ, ແຕ່ພຣະເຈົ້າຍັງໄດ້ປະທານສະຕິປັນຍາໃຫ້ແກ່ຟີລິບເພື່ອ

ອະທິບາຍພຣະຄໍາໃຫ້ແກ່ຂ້າຣາຊການຜູ້ນັ້ນ. ພຣະເຈົ້າອົງເປັນຜູ້ຕົ້ນ ແລະ ຜູ້ປາຍ ຊົງນຳເຮົາໃຫ້ເປັນ

ພິຍານທີ່ເກີດຜົນໃນບ່ອນທີ່ພຣະອົງສົ່ງເຮົາອອກໄປ.


ຂ້າຣາຊການຊາວເອທີໂອເປຍ, ຜູ້ມີອິດທິພົນ ໄດ້ຮັບການຊົງນຳຈາກຄົນທີ່ລາວບໍ່ຮູ້ຈັກ, ໃນບ່ອນທີ່ລາວບໍ່

ຮູ້ຈັກ. ຄວາມຈິງ, ປະຫວັດສາດ​ກ່າວ​ວ່າ ລາວໄດ້ນໍາເອົາຂ່າວປະເສີດທີ່ລາວໄດ້ພົບນັ້ນກັບບ້ານໄປນຳ, 

ລາວໄດ້ແບ່ງປັນໃຫ້ກັບຫຼາຍຄົນເປັນວົງກ້ວາງໃນເມືອງ ແລະ ໃນປະເທດຂອງລາວ. ແຜນການຂອງ

ພຣະເຈົ້າທີ່ມີສໍາລັບຊີວິດຂອງເຮົາແມ່ນເໜືອກວ່າແຜນການທີ່ເຮົາມີໄວ້ສຳລັບຕົນເອງ. ເມື່ອເຮົາ

ອະນຸຍາດໃຫ້ພຣະເຈົ້າຊົງນໍາເຮົາ, ພຣະອົງຈະນໍາເຮົາໄປຢູ່ໃນສະຖານະການທີ່ເຮົາບໍ່ຄາດຄິດ ເພື່ອ

ເຮັດໃຫ້ສຳເລັດຕາມພຣະປະສົງຂອງພຣະອົງໃນໂລກນີ້. 


ຜ່ານການຊົງນໍາອັນອັດສະຈັນນີ້, ພຣະເຈົ້າໄດ້ໃຫ້ທິດທາງ ແລະ ຄຳເວົ້າທີ່ເຮົາຈຳເປັນເມື່ອເຮົາຕ້ອງການ

ມັນທຸກຄັ້ງ.


ຫວນຄນືເວລາທີ່ຜ່ານມາທີ່ພຣະເຈົ້າໄດຊົ້ງນໍາເຈົ້າໃນການຕັດສິນໃຈ.


. . . . . . . . . . . . . . . . . . . . . . . . .


. . . . . . . . . . . . . . . . . . . . . . . . .

ພາກສ່ວນໃດ ຫຼື ສະຖານະການໃດໃນຊວີດິຂອງເຈົ້າຕອນນີ້ທີ່ຕອ້ງການການ
ຊົງນໍາຂອງພຣະເຈົ້າ?


. . . . . . . . . . . . . . . . . . . . . . . . .


. . . . . . . . . . . . . . . . . . . . . . . . .


ຂ້າແດ່ພຣະບິດາເຈົ້າ,​ ພຣະອົງຊົງເປັນຜູ້ຕົ້ນ ແລະ ຜູ້ປາຍ, ພຣະເຈົ້າຜູ້ຊົງດຳລົງຢູ່

ເປັນນິດ ພຣະອົງວາງແຜນເລື່ອງຕ່າງໆໃນຊີວິດຂອງລູກ ແລະ ຮູ້ວັນເວລາຂອງລູກ 

ກ່ອນທີ່ລູກຈະເກີດມາ. ຂໍພຣະອົງຊົງນໍາ ແລະ ປະທານຄວາມໝັ້ນໃຈໃຫ້ແກ່ລູກເພື່ອ

ເດີນໃນທາງຂອງພຣະອົງ ແລະ ເຮັດສຳເລັດຕາມພຣະປະສົງຂອງພຣະອົງທຸກຢ່າງ. ຂໍ

ພຣະອົງຊົງຊ່ວຍໃຫ້ລູກໄດ້ຍິນສຽງຂອງພຣະອົງ ແລະ ເຊື່ອຟັງພຣະອົງດ້ວຍ. ຂອບຄຸນ

ພຣະເຈົ້າສໍາລັບພຣະຄຸນຂອງພຣະອົງ ແລະ ພຣະຄໍາຂອງພຣະອົງທີ່ໄດ້ເປັນ

ແສງສະຫວ່າງນຳທາງໃຫ້ກັບລູກ ເມື່ອລູກເຮັດຜິດພາດໄປ. ຂໍຊົງໂຜດນໍາພາລູກ ແລະ 

ຊ່ວຍໃຫ້ລູກໄດ້ໃຊ້ຊີວິດຢູ່ເພື່ອພຣະປະສົງຂອງພຣະອົງດ້ວຍ. ອະທິຖານໃນນາມ

ພຣະເຢຊູຄຣິສ, ອາແມນ.

ມື້ທີ 5


ການປົດປ່ອຍ

ກິດຈະການ 16:25-32


25ປະມານ​ທ່ຽງ​ຄືນ ໂປໂລ ​ແລະ ​ຊີລາ ກໍ​ພາກັນ​ພາວັນນາ​ອະທິຖານ ຮ້ອງເພງ​ສັນລະເສີນ​ພຣະເຈົ້າ, 

ພວກ​ນັກໂທດ​ຄົນອື່ນໆ​ກໍ​ຟັງ​ທ່ານ​ທັງສອງ​ຢູ່. 26ໃນ​ທັນໃດນັ້ນ ກໍ​ເກີດ​ມີ​ແຜ່ນດິນ​ຫວັ່ນໄຫວ​ອັນ​ໃຫຍ່ ຈົນ

ເຮັດ​ໃຫ້​ຮາກຖານ​ຂອງ​ຄຸກ​ສະທ້ານ​ສະເທືອນ, ປະຕູ​ຄຸກ​ທຸກ​ບານ​ໄຂ​ອອກ​ໃນທັນທີ ແລະ​ ສາຍໂສ້​ທຸກ

ສາຍ​ທີ່​ລ່າມ​ນັກໂທດ​ທຸກຄົນ​ກໍ​ຫຼຸດ​ອອກ. 27ເມື່ອ​ເຈົ້າໜ້າທີ່​ຕື່ນ​ຂຶ້ນ ແລະ ​ເຫັນ​ວ່າ​ປະຕູ​ຄຸກ​ທຸກ​ບານ​ໄຂ​ຢູ່ 

ຈຶ່ງ​ຄິດວ່າ​ນັກໂທດ​ທຸກຄົນ​ປົບໜີໄປ​ແລ້ວ. ດັ່ງນັ້ນ ລາວ​ຈຶ່ງ​ຊັກ​ດາບ​ຂອງຕົນ​ອອກ ແລະ ​ກຳລັງ​ຈະ​ຂ້າ​ຕົວ

ເສຍ. 28ແຕ່​ໂປໂລ​ຮ້ອງ​ຈົນ​ສຸດ​ສຽງ​ວ່າ, “ຢ່າ​ເຮັດ​ຮ້າຍ​ໃຫ້​ຕົນເອງ ພວກເຮົາ​ຍັງ​ຢູ່​ທີ່​ນີ້​ໝົດ​ທຸກຄົນ.” 
29ເຈົ້າໜ້າທີ່​ຈຶ່ງ​ສັ່ງ​ໃຫ້​ຄົນ​ເອົາ​ໂຄມໄຟ​ມາ​ເຍືອງ ແລ້ວ​ກໍ​ຟ້າວ​ແລ່ນ​ເຂົ້າ​ໄປ​ຫາ​ທັງ​ຕົວ​ສັ່ນເຊັນ ແລະ ​ຂາບ

ລົງ​ທີ່​ຕີນ​ຂອງ​ໂປໂລ ແລະ ຊີລາ. 30ແລ້ວ​ໄດ້​ພາ​ທ່ານ​ທັງສອງ​ອອກ​ມາ ແລ້ວ​ຖາມ​ວ່າ, “ທ່ານເອີຍ 

ຂ້ານ້ອຍ​ຈະ​ຕ້ອງ​ເຮັດ​ຢ່າງ​ໃດ​ຈຶ່ງ​ຈະ​ໄດ້​ລອດພົ້ນ?” 31ພວກເພິ່ນ​ຕອບ​ວ່າ, “ຈົ່ງ​ເຊື່ອ​ໃນ​ອົງ​ພຣະເຢຊູເຈົ້າ 

ແລ້ວ​ເຈົ້າ​ກັບ​ຄອບຄົວ​ຂອງ​ເຈົ້າ​ກໍ​ຈະ​ໄດ້​ພົ້ນ.” 32ແລ້ວ​ທ່ານ​ທັງສອງ​ກໍ​ກ່າວ​ພຣະທຳ​ຂອງ​ອົງພຣະ​ຜູ້​ເປັນ

ເຈົ້າ​ສູ່​ລາວ​ຟັງ ພ້ອມ​ກັບ​ທຸກຄົນ​ທີ່​ຢູ່​ໃນ​ເຮືອນ​ຂອງ​ລາວ.


ອ່ານເພີ່ມຕື່ມ: 

ເພງສັນລະເສີນ 150:1-6; ໂກໂລຊາຍ 3:16; ເພງສັນລະເສີນ 28:1-9;             
ອົບພະຍົບ 14:13-22


ໂປໂລ ​ແລະ ​ຊີລາ ​ຖືກ​ຂັງຄຸກ ​ຍ້ອນ​ການ​ຮັບໃຊ້​ໃນ ​ເມືອງ​ຟີລິບປີ. ທັງສອງ​​ຖືກ​ທຸບ​ຕີ​ ແລະ​ ຖືກ​ກັກໂຕ​ໄວ້​ໃນ

ຫ້ອງ​ຂັງ, ທັງສອງ​ຖືກ​ລ່າມໂສ້ໄວ້​ກັບ​ພື້ນ, ອ້ອມ​ຮອບ​ໄປ​ດ້ວຍ​ນັກ​ໂທດຄົນ​ອື່ນໆ. ຍ້ອນຄຸກທີ່ພວກເຂົາຢູ່ບໍ່ມີ

ປ່ອງຢ້ຽມເລີຍເຮັດໃຫ້ພວກເຂົາຖືກຂັງໄວ້ໃນຫ້ອງມືດໝົດມື້ໂດຍບໍ່ຮູ້ກາງເວັນກາງຄືນ. ສະນັ້ນ, ທັນໃດນັ້ນ

ເມື່ອເຖິງເວລາທ່ຽງຄືນ ພວກເຂົາກໍໄດ້ຍິນສຽງສາຍໂສ້ທີ່ລ່າມນັກໂທດໄວ້ດັ່ງສະນັ່ນຫວັ່ນໄຫວ.


ຄຣິສຕຽນຫຼາຍຄົນທົ່ວໂລກທຸກມື້ນີ້ຍັງພົບກັບການຂົ່ມເຫັງ ແລະ ການຕິດຄຸກ ຍ້ອນຄວາມເຊື່ອເຊັ່ນກັນ. 

ບາງຄົນອາດ​ຈະ​ບໍ່​ພົບກັບ​ການ​ທາລຸນ​ທາງ​​ຮ່າງ​ກາຍ, ແຕ່​ຖືກທາລຸນ​ທາງ​ອາລົມຄວາມຮູ້ສຶກ​ ຫຼື ​ທາງ​ຈິດ

ໃຈ. ເຮົາ​ທຸກ​ຄົນ​ໄດ້ຜ່ານ​ຊ່ວງ​ເວລາ​ທີ່​ໝົດ​ຫວັງໃນຊີວິດ​ ທີ່​ເຮົາ​ບໍ່​ສາມາດ​ເອົາ​ຊະນະ​ດ້ວຍ​ຕົວ​ເຮົາ​ເອງໄດ້. 

ແຕ່ໃນຊ່ວງເວລາທີ່ມືດມົວເຊັ່ນນີ້, ພຣະເຈົ້າກໍຍັງໄດ້ພົບກັບເຮົາຢ່າງໜ້າອັດສະຈັນສະເໝີ. 

ເມື່ອ​ໂປໂລ ​ແລະ ​ຊີລາ​ ເລືອກ​ທີ່​ຈະ​ໄວ້​ວາງໃຈ​ພຣະເຈົ້າ​ ໃນ​ທ່າມກາງ​ສະຖານະການ​ທີ່ພວກເຂົາກຳລົງພົບ, 

ໂສ້ລ່າມ​ຂອງ​ນັກ​ໂທດ​ໄດ້ຖືກ​ປົດ​ອອກ. ບໍ່ພຽງແຕ່ເທົ່ານັ້ນ, ການອັດສະຈັນທີ່ເກີດຂື້ນຍັງເຮັດໃຫ້ເຈົ້າໜ້າທີ່

ຍັງໄດ້ຮັບການ​ປົດ​ປ່ອຍອີກດ້ວຍ.


ຫຼັງ​ຈາກ​ທີ່ເຈົ້າໜ້າທີ່ໄດ້ເຫັນ​ການ​ອັດສະຈັນ​ນີ້​ ແລະ ​ເຫັນ​ນັກ​ໂທດ​ຍັງ​ຢູ່​ໃນ​ຫ້ອງ​ຂັງ​, ລາວຈຶ່ງໄດ້ຖາມ 

ໂປໂລ ແລະ ຊີລາ​ວ່າ, “ທ່ານເອີຍ ຂ້ານ້ອຍ​ຈະ​ຕ້ອງ​ເຮັດ​ຢ່າງ​ໃດ​ຈຶ່ງ​ຈະ​ໄດ້​ລອດພົ້ນ?” ເຈົ້າໜ້າທີ່ໄດ້​ເຫັນ​ລິດ

ອຳນາດ ​ແລະ ​ຄວາມ​ຮັກ​ຂອງ​ພຣະ​ເຈົ້າ​ດ້ວຍ​ຕົວ​ເອງ. ການ​ອັດສະຈັນ​ນີ້​ໄດ້​ນຳເອົາການປ່ຽນແປງຢ່າງ

ຖາວອນມາສູ່​​ຊີວິດ​ຂອງ​ລາວ ​ແລະ ​ຄອບຄົວ​ຂອງ​ລາວ. ມັນ​ໄດ້ເປີດ​ໂອກາດ​ໃຫ້​ສະມາຊິກ​ຄອບ​ຄົວ​ຂອງລາວ

ໄດ້​ຮັບ​ຂອງ​ປະ​ທານ​ແຫ່ງ​ຄວາມ​ລອດພົ້ນເຊັ່ນກັນ. ພຣະ​ເຈົ້າ​ມີ​ລິດອຳນາດທີ່​ຈະ​ປົດ​ປ່ອຍ​ພວກ​ເຮົາ​ທັງ​ຝ່າຍ

ຮ່າງ​ກາຍ ​ແລະ ​ຝ່າຍຈິດວິນ​ຍານ.


ສິ່ງ​ທີ່​ໜ້າ​ອັດສະຈັນ​ໄປກວ່ານັ້ນກໍຄື​ເມື່ອ​​ເຮົາສິຶບຕໍ່​ອ່ານ​ເລື່ອງ​ນີ້​ຕໍ່​ໄປ, ​ເຮົາຈະ​ເຫັນ​ວ່າພຣະວິນ​ຍານ

ບໍລິສຸດໄດ້​ປົດປ່ອຍ​ໂປໂລ ​ແລະ ຊີລາ​​ ​​ໃນ​ຕອນ​ເຊົ້າ​ມື້​ຕໍ່​ມາ. ເຖິງແມ່ນວ່າເຮົາຈະຕົກຢູ່ໃນສະຖານະການທີ່

ເບິ່ງຄືວ່າເປັນໄປບໍ່ໄດ້ ແຕ່ພຣະເຈົ້າບໍ່ເຄີຍລືມພວກເຮົາ. ເມື່ອໂປໂລ ແລະ ຊີລາ ໄວ້ວາງໃຈໃນພຣະເຈົ້າ, 

ພຣະອົງບໍ່ພຽງແຕ່ປົດປ່ອຍພວກເຂົາອອກຈາກຄຸກ, ແຕ່ພຣະອົງຍັງຊົງໃຊ້ພວກເພິ່ນອອກໄປປະກາດຂ່າວ

ປະເສີດໃຫ້ກັບທຸກຄົນ.


ຫວນຄນືເວລາທີ່ພຣະເຈົ້າໄດຊ້ວ່ຍປົດປ່ອຍເຈົ້າອອກຈາກສະຖານະການທີ່
ມດືມົວ ແລະ ສິ້ນຫວັງ. ໃຊເ້ວລານະມັດສະການຂອບພຣະຄຸນພຣະເຈົ້າສຳລັບ
ການປົດປ່ອຍ ແລະ ຄວາມພົ້ນທີ່ເຈົ້າໄດຮ້ັບ.


. . . . . . . . . . . . . . . . . . . . . . . . .


. . . . . . . . . . . . . . . . . . . . . . . . .


ຍັງມສ່ີວນໃດໃນຊວີດິຂອງເຈົ້າ ທີ່ເຈົ້າຮູສຶ້ກວາ່ມັນຍາກທີ່ຈະໄວວ້າງໃຈພຣະເຈົ້າ

ບໍ່? ອະທິຖານຂໃໍຫ້ພຣະເຈົ້າເສີມສ້າງຄວາມເຊື່ອຂອງເຈົ້າໃຫ້ໄດເ້ຫັນຫົນທາງ

ທີ່ຈະນຳເຈົ້າໄປພົບການຜ່ານຜ່າ.

. . . . . . . . . . . . . . . . . . . . . . . . .


. . . . . . . . . . . . . . . . . . . . . . . . .

ພຣະເຈົ້າ, ບໍ່ມີສິ່ງໃດທີ່ຍາກເກີນໄປສຳລັບພຣະອົງ. ລູກອະທິຖານຂໍໃຫ້ທຸກຄົນທີ່ກຳລັງ

ຕົກຢູ່ໃນສະຖານະການທີ່ມືດມົວ ໄດ້ພົບກັບການປົດປ່ອຍຈາກພຣະອົງ. ລູກອະທິຖານຂໍ

ໃຫ້ພວກເຂົາໄດ້ຮັບການຊ່ວຍໃຫ້ພົ້ນຈາກທຸກສິ່ງທີ່ກຳລັງກັກຂັງພວກເຂົາ ແລະ ຂໍໃຫ້

ໂລກນີ້ໄດ້ພົບພຣະຜູ້ຊ່ວຍໃຫ້ພົ້ນທີ່ຍິ່ງໃຫຍ່, ຜ່ານຄຳພິຍານຊີວິດຂອງພວກເຂົາດ້ວຍ. 


ລູກຍອມຮັບເອົາອິດສະຫຼະພາບຈາກໄຊຊະນະຂອງພຣະເຢຊູ ແລະ ລູກເຊື່ອວ່າພຣະອົງ

ສາມາດນຳອິດສະຫຼະພາບມາສູ່ຈິດວິນຍານ ແລະ ຮ່າງກາຍຂອງລູກ. ອະທິຖານ

ໃນນາມພຣະເຢຊູຄຣິສ, ອາແມນ.

ບົດສະຫຼຸບ


ການປົກປ້ອງ

ກິດຈະການ 28:1-9


1 ເມື່ອ​ພົ້ນ​ໄພ​ແລ້ວ ພວກເຮົາ​ຈຶ່ງ​ຮູ້​ວ່າ​ເກາະ​ນີ້​ຊື່​ວ່າ ມັນຕາ. 2 ຄົນ​ພື້ນ​ເມືອງ​ໃນ​ທີ່​ນີ້ ໄດ້​ສະແດງ​ຄວາມ

ເປັນ​ມິດ​ແກ່​ພວກເຮົາ​ຢ່າງດີ​ທີ່ສຸດ ຝົນ​ກໍໄດ້​ຕົກ ແລະ ​ອາກາດ​ກໍ​ໜາວ. ດັ່ງນັ້ນ ພວກເຂົາ​ຈຶ່ງ​ດັງ​ໄຟ

ຕ້ອນຮັບ​ພວກເຮົາ​ທັງໝົດ. 3 ໂປໂລ​ເກັບ​ເອົາ​ຫຼົວ​ມັດ​ໜຶ່ງ​ມາ​ສຸມ​ໃສ່​ໄຟ ແຕ່​ເພາະ​ຄວາມ​ຮ້ອນ​ຈຶ່ງ​ມີ​ງູພິດ

ໂຕໜຶ່ງ ອອກ​ມາ​ຈາກ​ຫຼົວ​ນັ້ນ​ຂົບ​ມື​ໂປໂລ​ຫ້ອຍ​ຢູ່. 4 ເມື່ອ​ຊາວ​ພື້ນເມືອງ​ຂອງ​ເກາະ​ນີ້ ເຫັນ​ງູ​ຫ້ອຍ​ຢູ່​ທີ່​ມື

ຂອງ​ໂປໂລ ພວກເຂົາ​ຈຶ່ງ​ເວົ້າ​ກັນ​ວ່າ, “ຄົນ​ນີ້​ຄົງ​ເປັນ​ຜູ້ຂ້າຄົນ ເພາະ​ເວນກຳ​ຍັງ​ນຳ​ມາ​ສະໜອງ​ເອົາ

ຊີວິດ​ລາວ​ຢູ່ ເຖິງ​ແມ່ນ​ວ່າ​ລາວ​ພົ້ນ​ຈາກ​ທະເລ​ແລ້ວ​ກໍຕາມ.” 5 ແຕ່​ໂປໂລ​ສັ່ນ​ງູ​ໂຕ​ນັ້ນ​ໃຫ້​ຕົກ​ໃສ່​ໄຟ ແລະ 

ຕົນເອງ​ກໍ​ບໍ່​ເປັນ​ອັນຕະລາຍ​ແຕ່​ປະການ​ໃດ.  6 ພວກເຂົາ​ຕ່າງ​ກໍ​ຄອຍ​ເບິ່ງ​ວ່າ ໂປໂລ​ຈະ​ໂຕ​ໃຄ່​ບວມ​ຂຶ້ນ ຫຼື 

ລົ້ມ​ລົງ​ຕາຍ​ໃນ​ທັນທີ​ ຫຼື ​ບໍ່, ແຕ່​ຫຼັງຈາກ​ທີ່​ຄອຍ​ເບິ່ງ​ດົນນານ ແລະ ​ບໍ່​ເຫັນ​ສິ່ງໃດ​ຜິດ​ປົກກະຕິ​ເກີດຂຶ້ນ​ກັບ

ໂປໂລ ແລ້ວ​ພວກເຂົາ​ກໍ​ປ່ຽນໃຈ ແລະ​ ເວົ້າ​ວ່າ, “ລາວ​ເປັນ​ພະ​ອົງໜຶ່ງ.”  7 ຢູ່​ໃກ້​ບ່ອນ​ນັ້ນ​ມີ​ທີ່ດິນ ຊຶ່ງ​ເປັນ

ຂອງ​ປົບລີໂອ​ຫົວໜ້າ​ຊາວ​ພື້ນເມືອງ​ໃນ​ເກາະ​ນີ້, ທ່ານ​ຜູ້​ນີ້​ໄດ້​ຕ້ອນຮັບ​ພວກເຮົາ​ເປັນ​ຢ່າງດີ ແລະ ​ໄດ້​ຮັບ

ພວກເຮົາ​ໄວ້​ເປັນ​ແຂກ​ຂອງ​ເພິ່ນ​ເປັນ​ເວລາ​ສາມ​ວັນ. 8 ສ່ວນ​ພໍ່​ຂອງ​ປົບລີໂອ​ນັ້ນ​ນອນ​ຢູ່ ເພາະ​ເປັນ​ໄຂ້ 

ແລະ​ ເປັນ​ທ້ອງ​ບິດ, ໂປໂລ​ຈຶ່ງ​ເຂົ້າ​ໄປ​ເບິ່ງ​ທີ່​ຫ້ອງນອນ​ຂອງ​ເພິ່ນ ແລະ ​ໄດ້​ພາວັນນາ​ອະທິຖານ ແລະ 

ວາງ​ມື​ໃສ່​ເພິ່ນ​ແລ້ວ​ເພິ່ນ​ກໍ​ຫາຍ​ດີ. 9 ເມື່ອ​ເຫດການ​ເປັນ​ໄປ​ຢ່າງ​ນີ້ ຊາວ​ພື້ນເມືອງ​ທຸກຄົນ​ໃນ​ເກາະ​ນັ້ນ ທີ່

ເຈັບໄຂ້​ໄດ້ປ່ວຍ ຕ່າງ​ກໍ​ມາ​ຫາ​ໂປໂລ ແລະ​ ພວກເຂົາ​ກໍໄດ້​ຫາຍ​ດີ​ທຸກຄົນ.


ອ່ານເພີ່ມຕື່ມ: 

ຈົດບັນຊີ 21:6-9; ເພງສັນລະເສີນ 91:13-15; ດານີເອນ 6:1-22


ດັ່ງທີ່ພວກເຮົາກຳລັງຈະສິ້ນສຸດການອະທິຖານ ແລະ ຖືສິນອົດອາຫານໃນອາທິດນີ້, ພວກເຮົາກໍໄດ້ເຫັນ

ການອັດສະຈັນຫຼາຍຢ່າງໃນພຣະຄຳກິດຈະການ. ການອັດສະຈັນທີ່ເກີດຂື້ນແມ່ນເພື່ອເຮັດໃຫ້ຈຸດປະສົງ

ຂອງພັນທະກິດຂອງພຣະເຈົ້າສຳເລັດເພື່ອເຮັດໃຫ້ພວກເຮົາໄດ້ຮູ້ຈັກພຣະເຈົ້າ ແລະ ເຮັດໃຫ້ນາມຊື່ຂອງ

ພຣະອົງເປັນທີ່ຮູ້ຈັກ.

ແຕ່ເມື່ອເຈົ້າໃຊ້ຊີວິດໃນຖານະທີ່ເປັນຜູ້ຕິດຕາມພຣະເຢຊູໃນພັນທະກິດຂອງພຣະເຈົ້າ, ເຈົ້າກໍຈະຖືກ

ຈັບຕາຈາກຝ່າຍກົງກັນຂ້າມ. ການອັດສະຈັນໃນການປົກປ້ອງຂອງພຣະເຈົ້າເຮັດໃຫ້ເຮົາພົບ

ຄວາມສະບາຍໃຈ ແລະ ຄວາມໝັ້ນໃຈໃນການໃຊ້ຊີວິດເພື່ອເຮັດພັນທະກິດພຣະອົງ.


ໃນພຣະຄຳ ກິດຈະການ 28 ກ່າວວ່າ ໃນຂະນະທີ່ ໂປໂລ ເດີນທາງ​ໄປ​​ນະຄອນ​ໂຣມ, ເຮືອຂອງລາວກໍແຕກ

ທີ່ເກາະໃນເມືອງມັນຕາ. ລາວໄດ້ຖືກງູຜິດກັດ ແຕ່ກໍ່ລອດຊີວິດມາໄດ້ຢ່າງອັດສະຈັນ. ມັນຄືກັບທຸກໆ

ການອັດສະຈັນທີ່ເກີດຂຶ້ນມັນໄດ້ສຳແດງໃຫ້ເຮົາເຫັນ ແລະ ມັນແມ່ນຄວາມຕັ້ງໃຈຂອງພຣະເຈົ້າ. ທຸກໆ

ການອັດສະຈັນພຣະເຈົ້າມີເຫດຜົນທີ່ເຮັດໃຫ້ມັນເກີດຂື້ນ. ພຣະເຈົ້າໄດ້ປົກປ້ອງ ໂປໂລ ແລະ ນັ້ນເປັນການ

ເລີ່ມຕົ້ນຂອງພຣະເຈົ້າທີ່ທຳງານໃນເມືອງມັນຕາ. ໂປໂລ ກໍໄດ້ເດີນທາງຕໍ່ໄປ ແລະ ໄດ້ປິ່ນປົວພໍ່ຂອງ 

ປົບລີໂອ ແລະ ຊາວພື້ນເມືອງທຸກຄົນໃນເກາະນັ້ນກໍໄດ້ຫາຍດີທຸກຄົນ ດ້ວຍການສຳແດງລິດເດດຂອງ

ພຣະເຈົ້າ ແລະ ປະກາດຂ່າວປະເສີດ.


ພຣະເຈົ້າບໍ່ພຽງແຕ່ປົກປ້ອງ ໂປໂລ ຈາກການຖືກງູຜິດກັດ, ການຮັກສາທີ່ພຣະເຈົ້ານຳມາເຖິງຊີວິດຂອງ

ຄົນໃນ ເກາະມັນຕາໄດ້ເຮັດໃຫ້ທຸກຄົນໄດ້ເຫັນເຖິງພຣະສະຫງ່າລາສີຂອງພຣະເຈົ້າ. ຈາກນັ້ນ ໂປໂລ ກໍ່

ສືບຕໍ່ເດີນທາງໄປທີ່ນະຄອນໂຣມ ດ້ວຍຄວາມໄວ້ວາງໃຈໃນການປົກປ້ອງຈາກພຣະເຈົ້າ ແລະ 

ປະກາດຂ່າວປະເສີດດ້ວຍຄວາມກ້າຫານ ແລະ ບໍ່ມີອຸປະສັກ.


ເມື່ອເຮົາໃຊ້ຊີວິດໃນຖານະທີ່ເປັນຜູ້ຕິດຕາມພຣະເຢຊູ, ເຮົາຈະຖືກຈັບຕາຈາກຄົນທີ່ຕໍ່ຕ້ານພຣະອົງ, ແຕ່

ພວກເຮົາສາມາດຂໍການປົກປ້ອງຈາກພຣະເຈົ້າ. ພຣະເຈົ້າປົກປ້ອງເຮົາຈາກການປ້ອງຮ້າຍຂອງສັດຕູ 

ເຊັ່ນດຽວກັນກັບທີ່ປົກປ້ອງໂປໂລຈາກງູຜິດ. ພຣະອົງຊົງຢູ່ກັບເຮົາ. ສະນັ້ນ, ພວກເຮົາຈຶ່ງສາມາດດຳລົງ

ຊີວິດທີ່ຈະຮູ້ຈັກພຣະອົງ ແລະ ເຮັດໃຫ້ພຣະນາມຂອງພຣະອົງເປັນທີ່ຮູ້ຈັກ.


ດ້ວຍການຂອບພຣະຄຸນພຣະເຈົ້າ, ຕຶກຕອງເຖິງເວລາທີ່ພຣະເຈົ້າໄດ້ປົກປ້ອງເຈົ້າຈາກສະຖານະການທີ່

ອັນຕະລາຍ.


ມພີາກສ່ວນໃດໃນຊວີດິຂອງເຈົ້າທີ່ເຈົ້າກຳລັງໄວວ້າງໃຈພຣະເຈົ້າສຳລັບ
ການອັດສະຈັນບໍ່?

. . . . . . . . . . . . . . . . . . . . . . . . .


. . . . . . . . . . . . . . . . . . . . . . . . .

ໃຊເ້ວລາຕກຶຕອງແລະຂອບຄຸນພຣະເຈົ້າສໍາລັບຄວາມຮັກ ແລະ ລດິອຳນາດ

ຂອງພຣະອົງ.

. . . . . . . . . . . . . . . . . . . . . . . . .


. . . . . . . . . . . . . . . . . . . . . . . . .


ພຣະເຈົ້າ, ຂອບຄຸນພຣະອົງທີ່ໄດ້ນຳເອົາການອັດສະຈັນດ້ວຍລິດເດດເຂົ້າມາໃນໂລກນີ້. 

ຂອບຄຸນພຣະອົງສຳລັບຂອງປະທານ ແລະ ລິດເດດອຳນາດຂອງພຣະວິນຍານບໍລິສຸດ

ຂອງພຣະອົງແກ່ລູກ. ພຣະເຈົ້າຊົງເປັນຜູ້ຮັກສາ, ຜູ້ຈັດຕຽມ, ຜູ້ນຳພາ, ຜູ້ປົດປ່ອຍ ແລະ 

ເປັນຜູ້ປົກປ້ອງໃນຍາມທີ່ລູກຕ້ອງການ. ພຣະອົງຊົງສຳແດງຄວາມຮັກຂອງພຣະອົງ

ດ້ວຍການອັດສະຈັນ ແລະ ເປີດຕາລູກໃຫ້ໄດ້ເຫັນການທຳງານຂອງພຣະອົງ. ໂຜດ

ປະທານຄວາມກ້າຫານໃຫ້ແກ່ລູກດ້ວຍເພື່ອເປັນພິຍານແກ່ໂລກນີ້ ແລະ ປະກາດຂ່າວ

ປະເສີດເລື່ອງພຣະອົງ. ຂອບຄຸນພຣະເຈົ້າທີ່ຢູ່ກັບລູກ ໃນຂະນະທີ່ລູກໄດ້ດຳເນີນຊີວິດໃນ

ພັນທະກິດກັບພຣະອົງ. ອະທິຖານໃນນາມພຣະເຢຊູຄຣິສ, ອາແມນ.

ການອັດສະຈັນ: ໃຫ້ພຣະນາມຂອງພຣະເຈົ້າເປັນທີ່ຮູ້ຈັກ 29



ການອັດສະຈັນ: ໃຫ້ພຣະນາມຂອງພຣະເຈົ້າເປັນທີ່ຮູ້ຈັກ 30



ການອັດສະຈັນ: ໃຫ້ພຣະນາມຂອງພຣະເຈົ້າເປັນທີ່ຮູ້ຈັກ 31



EveryNation.org/Fasting
#ENfast2023

Every Nation is a global family of churches 

and ministries that exists to honor God by 

establishing Christ-centered, Spirit-empowered, 

socially responsible churches and campus 

ministries in every nation.


	ແຜນການອົດອາຫານຂອງຂ້ອຍ
	ຂ້າພະເຈົ້າຂອບຄຸນພຣະເຈົ້າສຳລັບ . . .
	ໃນປີ 2023 ຂ້າພະເຈົ້າຈະສະແຫວງຫາ     ພຣະເຈົ້າ ແລະ ໄວ້ວາງໃຈພຣະອົງສຳລັບ...
	ຂ້າພະເຈົ້າຂໍປະຕິຍານຕົນເພື່ອອະທິຖານໃຫ້...
	ຂ້າພະເຈົ້າຂໍປະຕິຍານຕົນທີ່ຈະອະທິຖານເພື່ອ...



